
Útdráttur 

Til að hægt sé að skoða upplýsingar á stafrænu formi þarf bæði viðeigandi vél- og 

hugbúnað. Hröð tækniþróun gerir langtímavarðveislu stafrænna gagna erfiða vegna þess 

að aðferðir og búnaður úreldast hratt. Að óbreyttu er líklegt að gögnin verði á fáum 

árum eða áratugum ólæsileg, annað hvort vegna þess að rétt þekking eða tækni eru ekki 

til staðar, eða að geymslumiðlar gagnanna hafi skemmst. Helsta lausnin felst í að geyma 

stafræn gögn á stöðluðum skrásniðum sem eru annaðhvort hentug til varðveislu eða í 

víðtækri notkun og því ólíklegri til að úreldast. Gera þarf ráð fyrir að flytja gögnin á 

endanum á nýtt snið og reglulega yfir á nýjan geymslumiðil. Stafræn gögn þarfnast því 

stöðugs aðhalds. Varðveisla stafrænna gagna er tiltölulega nýtt viðfangsefni og 

aðferðirnar eru enn í mótun. Mikil þróun hefur átt sér stað á síðastliðnum áratug. 

Þjóðskjalasafn Íslands varðveitir stafræn gögn skilaskyldra aðila sem er skylt að útbúa 

sérstaka vörsluútgáfu úr gögnum sínum í samræmi við reglur Þjóðskjalasafns sem 

fengnar eru frá Ríkisskjalasafni Danmerkur. Skil gagna til Þjóðskjalasafns Íslands 

virðast hafa farið hægt af stað sem gæti skýrst af hárri prósentu opinberra stofnanna sem 

hafa ekki innleitt fullnægjandi skjalavörslu.  

Formáli  

Eftirfarandi ritgerð er 12 eininga lokaverkefni til BA-gráðu í bókasafns- og 

upplýsingafræði við Félags- og mannvísindadeild Háskóla Íslands. Viðfangsefni 

ritgerðarinnar er varðveisla stafrænna gagna. Skoðaðir eru þeir þættir sem einkenna 

stafræn gögn, helstu vandamál og lausnir á varðveislu og aðferðir Þjóðskjalasafns 

Íslands. Hugmyndin með verkefninu var að öðlast betri skilning á þeim kröfum sem 

gerðar eru til aðila sem falla undir skilaskyldu til Þjóðskjalasafns. Sem 

framtíðarskjalastjóri er líklegt að undirritaður muni fást við álíka verkefni síðar meir. 

Ég vil í fyrsta lagi þakka leiðbeinanda mínum við gerð verkefnisins dr. Jóhönnu 

Gunnlaugsdóttur fyrir góð ráð, aðhald, yfirlestur og hjálp við val á viðfangsefni. Einnig 

vil ég þakka starfsfólki Þjóðskjalasafns Íslands fyrir fróðlega áfanga um skjalavörslu og 

starfsemi safnsins. Að seinustu vil ég þakka minni ástkæru Hörpu fyrir dyggan stuðning 

þessa seinustu mánuði. 

Jóhann V. Gíslason 
11. september 2014.  

1. Inngangur 

Einn fylgifiskur aukinnar tölvuvæðingar og notkunar á upplýsingatækni er sívaxandi 

magn gagna á stafrænu formi. Stafræn gögn (e. digital data) eru gögn sett fram sem 

tölustafirnir núll og einn. Þau eru mynduð og lesin rafrænt af mismunandi tölvukerfum, 

geymd á ólíkum gagnamiðlum og byggð upp samkvæmt margvíslegum gagnasniðum. 

Haft var eftir forstjóra Nýherja í apríl 2014 að 90 prósent gagna í heiminum hefðu orðið 

til á seinustu tveim árum (90% orðið til á síðustu tveimur árum, 2014).  

Viðfangsefni ritgerðarinnar er varðveisla stafrænna gagna, með tilliti til 

langtímavarðveislu og aðferða Þjóðskjalasafns Íslands. Ritgerðin skiptist í þrjá kafla 

sem byggja hver á þeim fyrri. Í fyrsta kafla er leitað svara við spurningunni, hvað eru 

stafræn gögn? Hvað einkennir þau og hvernig eru þau ólík hefðbundnum gögnum eins 

og prentuðum pappír? Næst kemur umfjöllun um varðveislu stafrænna gagna, aðferðir, 

vandamál og mögulegar lausnir. Seinasti kaflinn fjallar um varðveislu Þjóðskjalasafns 

Ísland á stafrænum gögnum.  

Markmið höfundar með ritgerðinni er tvíþætt, annars vegar að öðlast betri þekkingu á 

stafrænni varðveislu almennt en þó með sérstaka áherslu á efni sem viðkemur vörslu 

Þjóðskjalasafns Íslands. Hins vegar að miðla þekkingunni áfram með því að koma henni 

á skilmerkilegt form með eftirfarandi texta, fyrir nemendur í bókasafns- og 

upplýsingafræði eða aðra þá sem hafa áhuga á skjala(gagna)vörslu.  

1.1 Um orðanotkun 

Ritgerðin innheldur mikið af tæknilegu máli og hugtökum sem eru ekki vel þekkt eða 

notuð eins af ólíkum aðilum. Vert er að skilgreina hér eftirfarandi hugtök: 

Stafræn gögn eru öll gögn sem mynduð eru með, eða lesin af tölvum og geymd á 

samsvarandi miðlum. „Rafræn gögn“ eru notuð í nokkrum íslenskum heimildum með 

sömu merkingu.  

Gögn/skrár/skjöl (e. data/files/documents) hafa mismunandi þröngar skilgreiningar þar 

sem gögn eru víðtæk en skjöl sértæk. Orðið skrá er nánast eingöngu notað fyrir enska 

orðið file, í samhenginu tölvuskrá. Skrá merkir afmarkaða og samstæða heild ganga, en 

skjöl hafa þrengri merkingu sem vísar til tiltekins innihalds upplýsinga eins og bréfa, 

ljósmynda eða korta.  

Íslensk heiti taka mið af Tölvuorðasafn 5. útgáfa (Orðanefnd Skýrslutæknifélags 

Íslands, 2013). 

2. Hvað eru stafræn gögn  

Hvað er það sem einkennir stafræn gögn, hvernig er unnið með þau og hvernig eru þau 

geymd? Í þessum kafla verður litið á tæknilegu hlið gagnanna sem grundvöll fyrir 

frekari skilning á atriðum sem varða langtímavarðveislu. 

2.1 Tölvur og gagnamiðlar 

Stafræn gögn eru í grunninn ekkert annað en runa af tölustöfunum núll (0) og einum (1), 

kallaðir bitar (e. bits). Í nútímatölvu (stafrænni) fer aðal vinnan fram í reikniverkinu (e. 

arithmetic-logic unit, ALU) sem er oftast samtvinnað stjórnkerfi tölvunnar í einum 

pakka sem kallast örgjörvi (Computer science, 2014). 

Reikniverkið vinnur þannig að það notar rafmerki til þess að tákna eitt af tveimur 

gildum, 0 eða 1, minni eða meiri rafspenna. Þessi merki (bitarnir) fara í gegnum rafrásir 

reikniverksins sem eru hannaðar eftir ákveðnum reglum sem verða ekki listaðar nánar 

hér. Til einföldunar eru helstu eiginleikar reikniverksins, annars vegar hæfileikinn til 

þess að taka við bita og umbreyta honum eða skila aftur óbreyttum, og hinsvegar að 

geta geymt bitanna í rásunum þangað til nýtt merki berst. Reikniverkið getur tekið við 

runu af bitum (núll- og einnmerkjum), unnið með þá og skilað útkomu. Reikniverkið 

notar því bita til þess að framkvæma vinnu tölvunnar eftir leiðeiningum frá innra minni 

sínu sem kemur áfram skipunum sem varða virkni stýrikerfis og forrita sem notandinn 

vinnur með (Brookshear, Smith og Brylow, 2012). 

Til þess að geyma bitanna hafa tölvur bæði innra minni (e. RAM) sem geymir bitanna 

til skamms tíma meðan gögnin sem þeir mynda eru í notkun, og mismunandi form af 

gagnamiðlum sem geyma gögnin til lengri tíma. Harðir diskar eru algengastir fyrir 

geymslu varanlegra gagna, utan þeirra sem vélbúnaðurinn og móðurborðið innhalda 

fyrir sína virkni. Bitar eru geymdir í hólfum (e. cell) sem er oftast átta bitar að stærð, 

átta bitar eru kallaðir bæti (e. byte). Þegar tölvuminni eru hönnuð er hentugt að 

heildarfjöldi minnishólfa sé í veldinu af tveimur. Þó eru notuð forskeyti úr 

tugatölukerfinu eins og kíló- mega- og gígabæti. Eitt kílóbæti eru 1024 bæti (2
10

) en 

ekki slétt þúsund (Brookshear o.fl., 2012).  

Gagnamiðlar eru annað hvort hluti af innviðum tölvunar eða jaðartæki. Í fyrri flokknum 

eru harðir diskar (e. hard disk drive), sem geyma oftast stýrikerfið og meginhluta 

gagnanna. Algengast er að harðir diskar noti seglumagnaður skífur (diska) til þess að 

geyma bitanna sem raðast inn í rásir (e. tracks) og svæði (e. sectors) þar sem 

mismunandi hlutar gagna eru geymdir. Þar sem ýmsar gerðir ytri gagnmiðla eru notaðar 

er hentugast að flokka þá eftir þeirri tækni sem þeir nota. Miðlar eins og harðir diskar, 

disklingar og segulbönd nota allir segulorku til þess að hafa áhrif á efni miðilsins. 

Optískir (ljósfræðilegir) miðlar eins og geisladiskar og dvd mynddiskar nota leysigeisla 

til þess að brenna og lesa af, mynstur af hæðum og lægðum sem tákna bitanna (White, 

2006). Flass-drif (e. flash drives) geyma gögn í formi rafeinda sem eru fangaðar í litlum 

hólfum gerðum úr kísil-oxíð. Virkni þeirra svipar til innra minnis tölvu en ólíkt þeim 

geta rafhleðslurnar geymst í langan tíma (nokkur ár) og eru þess vegna hæfar sem 

geymslumiðill. Flass-drif eru hraðvirk og nett, þau er til dæmis að finna í formi 

minniskubba sem eru notaðir í myndavélum og farsímum (Brookshear o.fl., 2012). 

2.2 Skrásnið (e. file formats) 

Upplýsingum í tölvukerfum er raðað í skrár (e. files), til dæmis eftir efni (þessi ritgerð í 

ritvinnsluskjali) eða virkni (skrár sem geyma upplýsingar fyrir íslenska lyklaborðið). 

Það sem notandinn skynjar sem eina heild, eitt skjal eða hluta innan þess, er ekki skipt á 

sama hátt þegar bætunum er raðað á geymslumiðilinn. Svæðin sem bætin raðast í á 

hörðum diski geta innihaldið hluta úr skrá eða fleiri en eina. Þegar gögnin eru lesin þarf 

því fyrst að raða þeim saman í rétta röð svo að þau verði skiljanleg sem heilstætt skjal 

(Brookshear o.fl., 2012; White, 2006). Mismunandi skrásnið (e. file formats) nota ólíkar 

aðferðir við að kóta upplýsingarnar í bita og bæti, byggt á virkni skránna og tegund 

efnis sem þær geyma. 

Texti er táknaður eftir stöðlum sem gefa hverjum bók-, tölustaf eða tákni gildi í formi 

runu af bitum. Í einföldu textaforriti væri orðið „Hello“ túlkað samkvæmt alþjóðlega 

Unicode staðlinum sem „01001000.01100101.01101100.01101100.01101111“ 

(punktum bætt við á milli hvers stafs) (The Unicode Consortium, 2014). Í flóknari 

forriti eins og MS Word kæmu að auki upplýsingar um til dæmis stafastærð og leturgerð 

(Brookshear o.fl., 2012).  

Ljósmyndir eru táknaðar með dílum/pixlum (e. pixel), 

ferningum sem geyma upplýsingar í bætum um 

samsettningu litar úr rauðu, bláu, grænu ljósi og um 

birtustig (sjá mynd 1). Hver mynd hefur að geyma 

nokkrar milljónir díla, mismundi eftir stærð og gæðum. 

Teiknimyndir er hægt að tákna með dílum en einnig er 

hægt að nota vektor-snið, sem geymir upplýsingar sem 

lýsa lögun og staðsetningu formanna í myndinni með stærðfræðijöfnum. Með þessu 

móti er hægt að breyta stærð myndarinnar að vild án þess að tapa gæðum (Brookshear 

o.fl., 2012).  

Upptökur af hljóði er hægt að tákna með því að gera hljóðtöku (e. sample) með 

sýnishorni af sveifluvídd (e. amplitude) hljóðbylgjunnar. Fleiri sýnishorn þýða hærri 

gæði, 8000 á sekúndu er nóg fyrir símtal en geisladiskur með tónlist inniheldur um 

44.000 sýnishorn á sekúndu. 32 bita þarf til þess að tákna hvert sýnishorn af víðóma 

upptöku og þar með meira en milljón bita fyrir hverja sekúndu (32x44.000) (Brookshear 

o.fl., 2012; White, 2006). 

2.3 Gagnasöfn 

Gagnasafn
1
 (e. database) er safn gagna sem er raðað þannig að auðvelt sé að fynna þau 

þegar á þarf að halda. Einfalt gagnasafn getur innihaldið tölu- og bókstafi, sem raðast í 

reiti (e. field). Hver reitur er minnsta eining í safninu. Reitunum er raðað í dálka eftir 

því efni sem þeir innihalda og dálkunum er safnað í töflur (Database, 2014). Flóknari 

gagnasöfn innhalda ekki aðeins texta og tölur, heldur geta einnig geymt stafræn skjöl. 

Gagnasafn getur verið einföld skrá úr töflureikniforriti, eða flókið og stórt, til dæmis 

rafrænt skjalavistunarkerfi.  

Gagnasafnskerfi (e. database management system, DBMS) er hugbúnaður sem gerir 

kleift að hanna, byggja, viðhalda og stjórna gagnasafni. DBMS virkar einnig sem brú 

                                                 
1
 Algengt er að orðið gagnagrunnur sé notað á sama hátt og gagnasafn. Hér er fylgt Tölvuorðasafni (5. 

útgáfa, 2013) og notað gagnasafn.  

 

 

Mynd 1. Dílar (pixlar) 

milli almenns notanda og gagnasafnsins. Allar upplýsingar sem eru sóttar og skráðar 

fara í gegnum DBMS hugbúnaðinn (Connolly og Begg, 2010).  

Skipulag gagnasafns er ákvarðað af gagnalíkaninu (e. data model) sem hann byggir á. 

Líkanið innheldur upplýsingar um hvernig gögnum skal raðað, hvernig þeim er breytt 

og hvaða hömlur eru settar á notkun til þess að tryggja heilleika gagna (Beynon-Davies, 

2000). Töflulíkanið (e. relational model), líka þekkt sem venslalíkan, er algengast slíkra 

líkana og gagnasafnskerfi byggð á því hafa í dag ráðandi markaðsstöðu. Það hefur 

sérstöðu yfir eldri líkön, og sum yngri, að það er byggt á samræmdum fræðilegum 

grunni (Beynon-Davies, 2000; Connolly og Begg, 2010). 

Töflulíkanið byggist á stærðfræðilegu hugmyndinni um vensl (e. relation) í formi töflu 

(e. table). Töflugagnasafn (e. relational database) er samansafn af slíkum 

töflum/venslum
2
. Hver tafla inniheldur einn eða fleiri dálka (e. column) sem innihalda 

upplýsingar um tiltekinn hlut og taka gildi sem hafa skilgreint svið. Á mynd 2 má sjá 

dæmi um töflu sem innheldur upplýsingar um starfsfólk. Hver dálkur getur aðeins tekið 

ákveðin gildi sem eru skilgreind fyrir neðan töfluna, dálkurinn Fornafn má vera hámark 

15 bókstafir og Aldur getur verið frá 1-150. Gildin í dálkunum raðast niður í reiti sem 

mynda raðir (e. rows) lárétt. Gildi hverrar raðar eru tengd gildum hinna dálkanna og 

hver röð myndar þannig eina heild í töflunni (Connolly og Begg, 2010). 

  

                                                 
2
 Vert er að taka fram að hugtökin sem notuð eru í fræðilegum textum um töflugagnasöfn geta verið 

ruglandi þar sem þau eru ekki notuð almennt um töflur/vensl (relations), dálka (attributes) og raðir 

(tuples). Hér er kosið að nota frekar table, column og row.  

Starfsfólk      

Einkenni 

(aðallykill) 

Fornafn Eftirnafn Aldur Starfsheiti Starfsstöð 

01 Hannes Gíslason 45 Mannauðsstjóri Reykjavík 

02 Laufey Baldursdóttir 40 Verkstjóri Reykjavík 

03 Kristín Smith 27 Lögfræðingur Egilstaðir 

04 Magnús Björnsson 35 Húsvörður Akureyri 

      

Einkenni Hlaupandi númer    

Fornafn Bókstafir (15)    

Eftirnafn Bókstafir (15)    

Aldur Tölustafir (1-150)    

Starfsheiti Bókstafir (30)    

Starfsstöð Bókstafir (bæjarheiti; Reykjavík, Egilstaðir, Akureyri) 

Mynd 2. Tafla úr gagnasafni 

Ein af forsendum taflna í töflulíkani er að hver röð sé einstök, engar tvær eins. Til þess 

að tryggja það þarf að velja einn eða fleiri dálka úr töflunni með gildi sem eru ekki 

endurtekin og geta því einkennt sína röð. Slíkir dálkar kallast aðallykill (e. primary 

key). Í töflunni á mynd 2 kemur aðeins einkenni-dálkurinn til greina sem aðallykill þar 

sem hinir innihalda gildi sem mögulegt er að geti komið fram oftar en einu sinni, til 

dæmis geta tveir einstaklingar hæglega haft sama aldur. Ef aðallykill einnar töflu kemur 

fyrir í annari kallast hann framandlykill (e. foreign key). Slíkt vísar oftast til tengingar á 

milli taflna, sem dæmi gæti verið tafla með upplýsingum um starfsstöðvarnar. Ef sú 

tafla notaði sömu gögnin og í dálknum Starfsstöð sem aðallykil, þá yrði sá dálkur í 

Starfsfólk töflunni að framandlykli. Með því væru upplýsingar um starfsfólk tengdar 

upplýsingum um viðeigandi starfstöð án þess að hafa allt í sömu töflu. Þegar gangasafn 

er hannað er gagnlegt að lýsa slíkum tengslum milli taflna myndrænt með 

einindavenslalíkani (e. entity-relationship model, ER) (Connolly og Begg, 2010). 

Gagnameðferðarmálið SQL (structured query language) var upphaflega þróað fyrir 

töflugagnasafnskerfi en er nú einnig notað í öðrum tegundum (Beynon-Davies, 2000). 

Með SQL á notandinn meðal annars að geta myndað gagnagrunninn og töflur hans, sett 

inn breytt og eytt gögnum og framkvæmt einfaldar og flóknar leitir. Þótt SQL sé staðlað 

er það undir höfundum gagnasafnskerfa komið hvaða útgáfa þess er notuð eða hve 

mikið kerfið fer eftir stöðlunum (Connolly og Begg, 2010). 

2.4 Þjöppun gagna 

Tölvugögn geta tekið mikið pláss og þarf oft að beita aðferðum til þess að minnka 

gagnamagnið með þjöppun (e. compression). Gagnaþjöppun má skipta í tvo flokka, 

annars vegar þjöppun sem hefur ekki áhrif á gæði (e. lossless) og þær sem minnka 

gæðin (e. lossy). Almenna reglan er að því meiri þjöppun sem beitt er (minni skrá) þeim 

mun meiri áhrif hefur það á gæðin.  

Textaskjöl er hægt að einfalda með því að finna endurtekin orð og skipta þeim út fyrir 

tákn sem vísar til réttu merkingarinnar. Þar sem táknið tekur minna pláss en óþjöppuð 

orð í skránni minnkar stærð hennar. Sömu aðferð má beita á öll stafræn gögn með því 

að skipta út löngum runum af 0 og 1 fyrir tákn. Ljósmyndir er hægt að minnka með því 

að fækka og samræma liti, sameina dílana í stærri ferninga og búa til nýtt gildi byggt á 

meðallit nýja svæðisins. Hreyfimyndir má minnka með því að velja úr hluta af 

römmunum til að gegna hlutverki lykilramma þar sem allar upplýsingar eru geymdar. 

Þeir rammar sem koma á eftir eru bornir saman við næsta lykilramma á undan og aðeins 

eru geymdar upplýsingar um mismunin á þeim og lykilrammanum. Þjöppun á 

hljóðskrám má framkvæma með því að klippa út þann hluta af tónsviðinu sem 

mannseyrað nemur ekki (Brookshear o.fl., 2012; White, 2006). 

2.5 Flaumræn gögn (e. analog data) 

Eiginleika stafrænna gagna má sjá nánar þegar þau eru borin saman við flaumræn (e. 

analog) gögn „sem breytast og [fá] gildi á aflíðandi hátt en ekki í þrepum, t.d. rafspenna 

og ljósmyndafilma“ (Íslensk orðabók, 2007). Munurinn á ljósmyndafilmu og ljósmynd 

á stafrænu formi er sú að stafræna skráin er í grunninn litlir ferningar eða dílar (sjá 

mynd 1). Í filmunni renna litirnir saman á aflíðandi hátt en ekki í þrepum mislitra 

ferninga. Brookshear o.fl. (2012) lýsa samanburðinum með vatnsfötum þar sem 

flaumræna útgáfan geymir upplýsingarnar sem hæð vatnsyfirborðs í fötunni. Í stafrænu 

útgáfunni eru sömu upplýsingar geymdar sem röð af fötum, ýmist fullar eða tómar. Þó 

að flaumræna fatan þurfi minna pláss og geti mælt nákvæmara gildi þarf ekki nema 

smávægilegan hristing á yfirborði vatnsins svo að upplýsingarnar brenglist. Hinsvegar 

þarf mikið til þess að stafrænu föturnar breyti sínum gildum.  

2.6 Stafræn gögn - samantekt 

Stafræn gögn eru samsett úr runu af bitum sem hafa aðeins tvö gildi, 0 og 1. Ástæðan 

fyrir þessu er að vinnan í (stafrænum) tölvum er framkvæmd af reikniverki sem byggist 

á meðhöndlun rafmerkja þar sem gildin eru annað hvort straumur á eða af. Með 

tvíundarkerfinu má nota þessi einföldu gildi til þess að framkvæma flókna útreikninga 

sem standa á bak við virkni tölvunnar. Stafræn gögn eru af mismunandi skrásniðum sem 

geta einnig verið ólík innbyrgðis vegna mismunandi hugbúnaðar eða aðferða til 

þjöppunar. Skrárnar eru geymdar á gagnamiðlum sem nota ólíkar aðgerðir við 

skipulagningu bitanna. Til þess að hægt sé að birta upplýsingar sem geymdar eru í 

stafrænni skrá þarf tölvan að geta tengst við geymslumiðilinn og þekkt skrásniðið. 

3. Varðveisla stafrænna gagna 

Í kaflanum á undan kom fram að stafræn gögn eru mynduð úr runu af bitum (0 og 1) 

sem eru grunneiningar tölvukerfis. Í sambandi við varðveislu er algengt að tala ekki um 

tölvuskrár heldur um bitastraum (e. bit stream) og varðveislu á honum (Brown, 2013; 

Lazinger, 2001).  

Tölvugögn eru í eðli sínu óstöðug, þau er bæði geymd á miðlum og búin til af 

hugbúnaði sem hafa hvor tveggja takmarkaðan líftíma. Miðað við pappír eru tölvugögn 

flókin að því leiti að þau eru ekki geymd á línulegu formi, heldur þarf fyrst að afkóta (e. 

decode) skipulag upplýsinganna svo að notandinn geti nýtt sér þær. Ólíkt pappír eru 

tölvugögn ekki bundin við geymslumiðla sína, eins og texti á pappír sem þarf að 

varðveita svo að upplýsingarnar glatist ekki (Deegan og Tanner, 2008). 

Brown (2013) líkir notkun tölvugagna við að horfa á kvikmynd á tjaldi. Gögnin eru 

geymd á filmunni en eru ekki skiljanleg fyrr en þau renna í gegnum sýningarvélina sem 

varpar þeim á tjaldið. Notandinn getur ekki lesið bitastrauminn beint, heldur þarf vél- og 

hugbúnað til þess að birta upplýsingarnar á skiljanlegan hátt. 

3.1 Hinn „hraði bruni“ stafræns úreltis. 

Þó að varðveisla upplýsinga sé ekki nýtt viðfangsefni hefur framþróun tölvutækni 

komið með nýjar áskoranir sem tengjast sífellt hraðari þróun, innleiðingu á nýrri tækni 

og úreldingu eldri. Kenney (1997) talar um hinn „hraða bruna“ stafræns úreldis (e. 

digital obsolescense) miðað við hinn „hæga eld“ sýru pappírs. Byggt á 

tilraunaverkefnum Cornell og Yale háskóla taldi Kenney að örfilmur (e. microfilm) 

væru enn besti kosturinn fyrir langtímavarðveislu prentaðs efnis.  

Jesdanun (2003) veltir fyrir sér hvort við séum stödd á „myrkum miðöldum“ stafrænnar 

tækni, þar sem mikil hætta er að upplýsingar komi til þess að með að glatast á endanum. 

Dæmi um slíkt er:  

 Domesday-verkefni bresku fjölmiðlasamsteypunar BBC. Tilgangurinn var að 

safna upplýsingum um líf á Bretlandseyjum árið 1986 með því að fá ljósmyndir 

og skrifaðar heimildir frá almenningi á þeim tíma. Gögnin voru geymd á miðlum 

og skrásniði sem var fullkomið á sínum tíma en náði aldrei útbreiðslu. Um 

aldamótin var orðið erfitt að lesa upprunalegu gögnin og vinna hófst við að 

skrifa nýjan hugbúnað sem gæti hermt eftir virkni þess upprunalega. Með mikilli 

vinnu tóks það og í dag hafa gögnin verið birt á vefnum (Story of Domesday, 

e.d.) 

 Geymferðastofnun Bandaríkjana NASA, sendi könnunarfar til Mars árið 1976. 

Gögnin voru geymd á segulböndum sem voru 20 árum seinna ólæsileg vegna 

þess að skrásniðið var ekki þekkt og enginn af upprunalegu forriturunum voru 

en á lífi eða í vinnu hjá NASA. Þó voru til prentuð eintök sem þurfti að fara yfir 

og slá aftur handvirkt inn í tölvu. Haft var eftir MacKenzie Smith, stjórnanda hjá 

MIT að starfsfólk kæmi reglulega með tárin í augun, haldandi á kassa af 

ólæsilegum snældum sem innihéldu ævistarf þeirra (Jesdanun, 2003). 

 1960 lauk Hagstofa Bandaríkjanna (Census Bureu) við könnun á högum 

landsmanna og geymdi gögnin á segulböndum sem að þeirra mati flokkaðist sem 

„varanlegur“ geymslumiðill. Árið 1976 voru aðeins tvær vélar eftir í heiminum 

sem gátu lesið af böndunum og sú í Bandaríkjunum hafði þegar verið send á 

safn sem forngripur. Eftir nokkurra ára vinnu hafði tekist að færa gögnin yfir, en 

gögn um tíu þúsund einstaklinga glötuðust (Waters og Garrett, 1996). 

Brewster Kahle (1997) stofnandi Internet Archive, verkefnis um varðveislu 

veraldarvefsins varaði við því að vefurinn gæti orðið annað dæmi um glötun upplýsinga, 

samanber bruna bókasafnsins mikla í Alexandríu til forna og örlög fyrstu 

kvikmyndanna, filmurnar voru endurunnar vegna silfurs. Kahle og Lyman (1998) töldu 

að uppruni tölvualdarinnar væri líklegast þegar glataður. Samkvæmt þeim væru 

tölvugögn notuð á öllum sviðum samskipta og sífellt meira í lykilhlutverki þegar kæmi 

að vísindum og stjórnsýslu. Ef ekkert yrði að gert myndu gögnin verða í ætt við 

munnmæli, að þau myndu aðeins eiga við þann tíma sem þau eru mynduð, án minni um 

fortíðina eða varðveitt fyrir framtíðina. 

Deegan og Tanner (2008) taka í sama streng. Vandamálið í dag er að snúa við þeirri 

þróun sem hefur átt sér stað seinustu þrjá áratugi, þar sem skjöl verða til með tækni sem 

úreldist og eru ekki uppfærð. Ef ekkert verður að gert gætum við staðið frammi fyrir því 

að eftir 50 ár verði upplýsingar um sögu mannkyns frá byrjun 21. aldarinnar ólæsileg, 

og verkefnið að lesa þær verði álíka erfitt og þær áskoranir sem að dulmálsérfræðingar 

fengust við á 20 öldinni (Deegan og Tanner, 2008). 

3.2 Vandamál við varðveislu 

Eins og fram hefur komið eru stafræn gögn ólík flaumrænum gögnum. Til dæmis er 

ekki hægt að raða geisladiskum í hillur og sækja þá aftur eftir 50 ár, eins og við getum 

með bækur. Líklegt er að stafræn gögn verði án sérhæfðrar varðveislu ónothæf eftir 

talsvert stuttan tíma. Rothenberg orðar það svo: Stafræn gögn endast að eilífu eða í 

fimm ár, eftir því hvort kemur fyrst (Rothenberg, 1999). Stafræn gögn eru flókið 

fyrirbæri sem þarfnast aðgáts, bæði við myndun gagnanna og þegar þau eru valin til 

varðveislu. Árið 1994 var settur á fót starfshópur um varðveislu stafrænna gagna, 

leiddur af Waters og Garret sem sendi árið 1996 frá sér tímamótaverk varðandi ástand 

mála og möguleg úrlausnarefni á varðveislu. Efni skýrslunnar varð að grunni sem seinni 

tíma verkefni byggðu á (Brown, 2013). Waters og Garret (1996) nefna fimm þætti sem 

þarf að huga að til þess að vernda heilleika (e. integrity) stafrænna gagna:  

 Innihald (e. content). Það þarf fyrst að varðveita bitastrauminn, vernda hann 

fyrir skemmdum, hvort sem er af tilviljun eða mannavöldum. Næst þarf getuna 

til þess að lesa úr bitunum, hvaða forrit var notað og hvernig það kótar 

uppsettningu skráa. Seinast er varðveisla upplýsinganna sem skjalið inniheldur 

og hugmyndirnar sem liggja þar að baki. 

 Stöðugleiki (e. fixity). Upprunaleiki eða óbreytanleiki gæti einnig verið íslensk 

þýðing. Hér er átt við fullvissu notandans á því að skjalið sem hann sér sé það 

sama og hið upprunalega. Stafrænum skrám er auðvelt að breyta án þess að 

skilja eftir merki og því þurfa vörsluaðilar að geta tryggt stöðugleika skráa, að 

þær séu óbreyttar, eða þá halda skráningu um hvenær þeim var breytt og af 

hverjum. Hægt er að nota dulmálstækni eins og vatnsmerkingar til þess að 

tryggja upprunaleika, eða að allar breytingar geti af sér nýja skrá, og hægt sé að 

fletta til baka í tímaröð og skoða eldri útgáfur. 

 Tilvísanir (e. references). Til þess að skjöl séu nýtanleg þarf að vera hægt að 

aðgreina þau og finna á auðveldan hátt. Hvert stafrænt verk þarf að eiga 

auðkenni sem hægt er að vitna í og leita eftir. Vefföng (URL) voru að mati 

höfunda þá helsta dæmið um þessa tækni.  

 Uppruni (e. provenance). Slóð skjala þarf að vera rekjanleg. Enn fremur þurfa 

upplýsingar um höfund verks að vera rekjanlegar, leið þess til vörsluaðilans, og 

ferð þess innanhús. Hér eru fjórar gerðir af uppruna: 

1. Verk einstaklinga, ákveðinn höfundur að tilteknu verki.  

2. Verk sem verða til við daglegan rekstur og eiga sér engan einn höfund, 

bókhaldsgögn, samningar, gæðaskýrslur og fleira. Uppruninn er bundinn 

við fyrirtæki eða stofnun.  

3. Gögn sem verða til við vísindarannsóknir og koma beint úr mælitækjum, 

uppruninn er tengdur tækinu.  

4. Hreyfingar gagnanna innan vörslustofnunarinnar og hvort skjölum hafi 

verið breytt í nýtt skrásnið til þess að tryggja varðveislu og ef svo, á hvað 

sniði voru upprunalegu gögnin? 

 Samhengi (e. context). Stafræn gögn eru háð þeim miðlun og hugbúnaði sem eru 

notaðir til þess að umbreyta þeim í nothæfar upplýsingar. Eitt tiltekið skjal gæti 

krafist sérhæfðs hugbúnaðar til aflestrar á meðan annað er geymt á geymslumiðli 

sem þarfnast sjaldgæfs vélbúnaðar. Gögn geta líka verið hluti af stærri heild. 

Vefsíður eru til dæmis samsettar úr mörgum undirsíðum og tenglum á gögn sem 

teljast hluti af heildarverkinu. Sama á við um margmiðlunarefni á geisladiskum 

sem verður ekki brotið upp í minni einingar án þess að samhengið glatist. Gögn 

þarf einnig að skoða í samhengi við tilganginn með myndun þeirra. Tölvupóstur 

getur innihaldið persónuleg samskipti og viðskiptasamningar verðmætar 

upplýsingar. Huga þarf að rétti hagsmunaaðila. 

Samkvæmt Brown (2013) eru tvær grundvallarhættur varðandi varanlegt aðgengi.  

 Glötun gagnahlutans. Skemmdir á samsettningu bitanna (0 og 1) sem tákna 

upplýsingarnar. Nauðsynlegt er að hafa í það minnsta eitt heilt eintak af 

bitastraumnum. 

 Glötun upplýsingahlutans. Ef getan til þess að túlka/afkóta bitanna tapast, er 

ekki hægt ná fram upplýsingunum sem þeir geyma. Slíkt getur gerst í einum af 

þeim skrefum sem taka þarf til þess að koma upplýsingum af geymslumiðli og 

alla leið til notandans.  

Nánari útlistun á helstu hættum, eða ógnum við varðveislu stafræns efnis eru: 

Úreltur vélbúnaður. Tölvutækni er í stöðugri þróun sem getur sífellt af sér nýrri og 

fullkomnari vélbúnað. Gömlum vélbúnaði er ýtt út af markaðinum með tilkomu nýrrar 

tækni, sölu er hætt og stuðningur framleiðenda minnkar eða hættir alveg. Ef eldri 

vélbúnaður er aðgengilegur er ekki víst að hann geti tengst þeim nýrri. Líftími 

tækninnar er stuttur, um fimm til tíu ár (Brown, 2013). Þó vélbúnaðurinn sé enn til 

staðar er ekki tryggt að hann virki eðlilega. Rafrásir í örflögunum hrörna til dæmis með 

tímanum og hætta að leiða rafmagn. Eldri vélbúnaður getur því ekki nýst til frambúðar 

(Rothenberg, 1999).  

Úreltir eða takmarkaðir geymslumiðlar. Sama gildir hér og um vélbúnaðinn. Eldri 

geymslumiðlum er sífellt rutt úr vegi fyrir nýrri miðlum sem geta geymt meira 

gagnamagn. Pappírsstrimlar tóku við af gataspjöldunun, svo segulbönd, disklingar, 

geisla- og dvd diskar (Deegan og Tanner, 2008). Erfitt getur reynst að finna tæki til 

aflestrar og tölvur sem geta tengst þeim, samanber dæmið hér að ofan frá hagstofu 

Bandaríkjanna, en tvö virk tæki voru til í öllum heiminum 16 árum eftir að gögnin voru 

mynduð (Waters og Garrett, 1996). Miðlarnir sjálfir hafa takmarkaðan líftíma. Þeir geta 

skemmst eða tærst með tímanum og tapað gögnum sínum, til dæmis eiga segulbönd á 

hættu að verða klístrug og föst saman, geisladiskar geta rispast og harðir diskar 

skemmst, meðal annars vegna skammhlaupa (Brown, 2013).  

Úreltur eða sérhæfður hugbúnaður. Þó að bitastraumurinn sé varðveittur á 

geymslumiðli tengdum við starfhæfa tölvu þarf stýrikerfi og annan hugbúnað til þess að 

umbreyta bitunum í upplýsingar. Tölvugögn eru mismunandi eftir tegund 

upplýsinganna sem unnið er með og eiginleikum hugbúnaðarins sem kóta þær í bita og 

bæti. Bennett (1997) lýsir fjórum formgerðum rafræns efnis sem grundvelli fyrir mati á 

því hve flókin þau séu fyrir varðveislu, birt hér í einfölduðu formi til þess að gefa 

hugmynd um fjölbreytileika tölvuskjala. 

1. Tegund efnis:  

 Textaskjöl  

 Bókhaldsskjöl (spreadsheets) 

 Skrifstofuskjöl (office suite) 

 Skrár úr gagnagrunnum 

 Kort (vector eða bitmap) 

 GIS gagnasöfn 

(landupplýsingagögn) 

 Myndir 

 Hljóð  

 Myndbönd 
 

2. Tegund skrásniða. 

 Hér er flokkað eftir því hvort skrásniðin séu mikið notuð, vel þekkt. Hvort þau 

notist við sérstakar þjöppunaraðferðir og hvort að þau séu háð hugbúnaði í 

einkaeigu eða opnum aðgangi. 

3. Tegund geymslumiðla. Hvort um sé að ræða, disklinga, geisladiska, segulbönd eða 

tölvuþjóna (e. servers). 

4. Gerð stýrikerfis. *viðbætur höfundar 

 Windows (95, 98, NT, *2000, XP, Vista, 7 og 8) 

 UNIX 

 OS/390 (IBM) 

 *OS X (Apple) 

Noerr (1998) telur upp í leiðbeiningarriti sínu um rekstur rafrænna bókasafna lista af 

algengum skrásniðum. Hver þriggja stafa skammstöfun stendur fyrir tegund tölvuskráa 

sem eru oft háð höfundarrétti, til dæmis er .DOC fyrir MS Word. 

 Hreyfimyndir/teiknimyndir: .ANI .FLI .FLC 

 Myndbönd: .AVI .MOV .MPG .QT 

 Hljóð: .WAV .MID .SND .AUD 

 Vefsíður: .HTM .HTML .DHTML .HTMLS .XML 

 Texti: .DOC .TXT .RTF .PDF 

 Forrit: .COM .EXE 

Fjöldi skrásniða eykur á vandamál við langtímavarðveislu. Brown (2013) bendir á að 

ástandið hafi batnað á undanförnum árum með aukinni notkun á opnum hugbúnaði, en 

að vandamálið sé hinsvegar enn til staðar með tilliti til framtíðaraðgengis. 

Glötuð þekking. Vélbúnaður, geymslumiðlar og hugbúnaður koma að littlu gagni ef 

ekki er til fólk með næga þekkingu eða reynslu á notkun tækninnar. Brown (2013) tekur 

dæmi um starfsmann skjalasafns sem fær póstsendingu frá stofnun. Í sendingunni eru 

disklingar af ólíkum gerðum. Starfmaðurinn þekkir ekki nema nýjustu gerðina og enn 

fremur eru engin tæki til að lesa af þeim á tölvum safnsins. Í hluta 3.1 eru rakin dæmi 

um hvað gerist ef þekkingin hverfur, annað hvort glatast stafræn gögn eða það kostar 

gríðarlega vinnu að bjarga þeim. Rothenberg (2012) nefnir í þessu samhengi vandamál 

fornleifafræðinga við að skilja myndletur fornegypta fyrir uppgötvun Rosetta-steinsins.  

Uppruni. Stafræn gögn hafa þann eiginleika að hægt er að gera fullkomin afrit sem eru 

óaðgreinanleg frá upphaflegu skránni. Að sama skapi er erfitt að vita með nokkurri 

vissu að tiltekið stafrænt eintak sé áreiðanlega eins og frumútgáfan, að því hafi ekki 

verið breytt (Brown, 2013; Lazinger, 2001). Hve viss getur lesandi rafrænnar blaða- eða 

tímaritsgreinar verið um að hún sé óbreytt og upprunaleg? Höfundurinn sjálfur gæti 

hafa breytt eða tekið út efni og eins gæti slíkt hafa verið framkvæmt af utanaðkomandi 

aðila til þess að eyðileggja eða að fela sönnunargögn (Lazinger, 2001). Upplýsingar geta 

einnig glatast ef skrám er breytt frá einni gerð yfir á aðra sem glatar upphaflegu útliti 

eða tekur út virkni sem var til staðar. Ritvinnsluskrá sem breytt er í einfalda textaskrá 

getur þannig tapað uppsetningu og útliti. Flóknari gögn eins og heimasíður og 

hugbúnaður bera með sér aukinn vanda ef varðveita á upphaflegt útlit og virkni 

(Rothenberg, 1999).  

Höfundarréttur. Til þess að vörsluaðilar geti geymt stafrænt efni og veitt aðgang að 

því þarf að huga að hugverkarétti höfunda. Hefðbundin höfundarréttarlög voru samin 

fyrir tíma tölvubyltingarinnar og taka því ekki tillit til séreinkenna stafrænna gagna. 

Varðveislustofnanir geta þó verið undanskildar ef efnið er sögulega mikilvægt (Brown, 

2013; Deegan og Tanner, 2008). Ef safn hefur leyfi til þess að geyma og miðla áfram 

upplýsingum er mikilvægt að skrásetja upplýsingar um höfunda verka og takmarkanir á 

að verk þeirra séu birt ef við á (Deegan og Tanner, 2008). Til þess að spyrna gegn 

ólöglegri afritun innihalda sumar skrár afritunarvarnir, dulritun sem vörsluaðili þarf að 

geta fjarlægt þegar skrárnar berast til hans, svo hægt sé að miðla þeim áfram (Brown, 

2013). Ef ekki er hægt að fá leyfi eða aðgang til þess að gera afrit til varðveislu er það 

undir höfundunum eða rétthöfunum komið að tryggja aðgang. Hættan er að þeir hafi 

ekki nægan hvata til þess að viðhalda gögnunum þegar eftirspurn minnkar, eða að þau 

einfaldlega tapist þegar höfundurinn fellur frá eða fyrirtæki hættir (Lazinger, 2001). 

Vandinn sem steðjar að varðveislu stafrænna gagna er margþættur, en hann má draga 

saman í þá staðreynd að stafræn gögn eru ekki aðeins bundin við takmarkaða 

geymslumiðla heldur einnig við samsvarandi vélbúnað, stýrikerfi og forrit sem voru 

notuð til þess að kóta upplýsingarnar á stafrænt form. Að auki þarf að vera til 

mannskapur með rétta þekkingu og reynslu á notkun vél- og hugbúnaðarins. Þessir 

þættir þurfa allir að vera til staðar, í upprunalegri mynd eða endurskapaðir svo hægt sé 

að umbreyta bitastraumnum í skiljanleg tákn, hljóð eða myndir.  

Eitt af meginverkefnum stafrænnar varðveislu er að auka þekkingu á þessum 

vandamálum, finna lausnir og byggja upp stofnanir sem geta séð um verkefnið til 

frambúðar (Brown, 2013; Lazinger, 2001). 

3.3 Leiðir til varðveislu 

Til þess að hægt sé að nota stafræn gögn þarf að vera til staðar vélbúnaður, stýrikerfi, 

hugbúnaður, þekking á tækninni og sjálfur bitastraumurinn á nothæfum geymslumiðli. 

Þar sem þróun tækninnar myndar stöðugt ójafnvægi sem kemur niður á mögulegu 

aðgengi þurfa varðveisluaðilar sífellt að vera á varðbergi. Engin ein lausn er til fyrir öll 

gögn en þrjár meginaðferðir varðveislu eru safnaleiðin, ferjun og hermun (Brown, 2013; 

Deegan og Tanner, 2008; Rothenberg, 1999). Þar sem rafrænir geymslumiðlar eru ekki 

nothæfir til langs tíma eiga allar leiðirnar það sameiginlegt að gögnin séu reglulega flutt 

með afritun á samskonar eða nýjan miðil (Deegan og Tanner, 2008).  

3.3.1 Safnaleiðin (e. museum) 

Einfaldasta lausnin er að geyma upprunalegan vél- og hugbúnað sem er sambærilegur 

við gögn þess tíma. Þetta yrði þó aldrei varanleg lausn. Vélbúnaður hefur takmarkaðan 

líftíma og möguleikinn á að skipta út varahlutum verður sáralítill vegna þess að engin 

framleiðir þá lengur. Hlutverk tölvusafna er fyrst og fremst að varðveita þekkinguna og 

aðgengi að búnaði. Vélbúnaðurinn getur nýst til þess að bjarga gögnum á hrörnandi 

miðlum og aðgangur að þekkingu á eldri tækni getur nýst við þróun á aðferðum til þess 

að flytja gögn yfir á nýtt form eða herma eftir virkni eldri forrita (Brown, 2013; 

Rothenberg, 1999).  

3.3.2 Ferjun (e. migration) 

Ferjun
3
 felur í sér að aðgengi er tryggt með því að umbreyta gögnum eða flytja yfir á 

nýtt form. Aðferðin er sú að færa gögnin yfir á eitt eða fleiri skrásnið sem eru betur 

tryggð fyrir langtímanotkun, vegna einfaldleika, staðlaðar notkunar eða skorts á 

hömlum vegna höfundavarins hugbúnaðar (Deegan og Tanner, 2008; Verdegem og 

Slats, 2004). Lazinger (2001) nefnir ferjun sem eina af tveim meginaðferðum stafrænnar 

varðveislu (hin er hermun). Skýrsla Waters og Garrett (1996) leggur til að ferjun sé 

notuð og Ríkisskjalasafn Danmerkur hefur lengi notað þessa aðferð (Noack, 2008). 

Dæmi um algenga ferjun er birting skjala á vefnum á PDF-sniði, sem er hægt að lesa 

með ókeypis forritum og því hentugri möguleiki en að krefjast þess að notendur hafi 

aðgang að lokuðum hugbúnaði eins og MS Word. 

Áherslan við framkvæmd ferjunar er að varðveita upplýsingar en ekki hugbúnaðinn eða 

kerfin sem upprunalegu skjölin voru búin til í. Lazinger (2001) talar um eftirfarandi 

þætti varðandi þróun á ferjunaraðferðum. 

 Færsla frá flóknum hugbúnaði yfir í einfaldari. Til þess að varðveita upplýsingar 

er ekki nauðsynlegt að halda allri virkni upprunalegu forritanna. Skjölin eru færð 

niður á einfaldara form, eins og ritvinnsluskjal yfir í „hreint“ textaskjal án allra 

útlitsstýringa og annarrar virkni. Þessar breytingar geta verið rótækar hvað 

varðar framsetningu upplýsinganna og henta ekki fyrir flóknari skrár. 

 Færsla frá mörgum skrásniðum til fárra algengra staðla. Til þess að minnka 

umstangið við að sjá um mörg skrásnið er hægt að einskorða varðveisluna við 

skjöl sem er umbreytt á almennan staðal, ritvinnsluskjöl geymd sem XML-skrár 

og ljósmyndir sem TIFF-skrár (sjá hluta 3.4.4). 

 Tryggja að ný forrit séu afturvirk. Hér þarf samvinnu við framleiðendur 

hugbúnaðar til þess að þeir haldi nauðsynlegri virkni eftir til þess að lesa eldri 

skjöl í nýjum uppfærslum. Flestir framleiðendur gera þetta að einhverju leyti en 

eftir því sem tíminn líður er líklegra að það hætti að svara kostnaði. Því þurfa 

vörsluaðilar á endanum að færa gögnin yfir á nýrra snið. 

 Þróun á stöðlum. Þörf er á að samræma eða sættast á ákveðinn staðal eða staðla 

fyrir lýsigögn og flutning gagna milli aðila.  

                                                 
3
 Þjóðskjalasafn Íslands notar yfirfærsla fyrir enska orðið migration. Samkvæmt Tölvuorðasafni (5. 

útgáfa, 2013) er yfirfærsla samheiti fyrir kerfaskipti, notað fyrir flutning á milli tölvukerfa eða forrita. 

Flutningur gagna fær hinsvegar orðið (gagna)ferjun og er það því notað hér. 

Samkvæmt Brown (2013) má flokka ferjun eftir því hvenær hún er framkvæmd eftir að 

gögnin eru komin til vörsluaðila.  

 Jöfnun (e. normalization) felur í sér að gögnin eru færð yfir á staðla sem 

vörsluaðilinn ákveður. Þetta er gert strax við móttöku og því er 

upphafskostnaður hár. Markmiðið er að auðvelda framtíðarvarðveislu með því 

að hafa fáar skráartegundir. 

 Ferjun vegna úreldis (e. migration on obsolescence). Hér er vinnan geymd fram 

á seinustu stundu, þegar gögnin eru ekki lengur læsileg með hefðbundnum 

leiðum. Rökin fyrir því eru að hægt sé að spara með því að yfirfæra mikið magn 

gagna í einu og að betri aðferðir hafi þróast, frá þeim tíma sem vörsluaðilinn tók 

við þeim upphaflega. Hættan er hinsvegar að beðið sé of lengi og tæknin sé ekki 

lengur til staðar eða dýr vegna sérþekkingar. 

 Ferjun eftir þörfum (e. migration on access). Þetta er millivegur þar sem ferjun 

er aðeins framkvæmd þegar óskað er eftir gögnunum. Það getur verið mjög 

hagkvæm aðferð en hættan er hér að lítt notuð gögn tapist vegna þess að þau séu 

ekki ferjuð. Því er nauðsynlegt að hafa áætlun um ferjun vegna úreldis til vara.   

Á mynd 3 má sjá einfaldað módel af framkvæmd ferjunar fyrir tvær kynslóðir 

tölvukerfa. Upphaflega ástandið, gögn 0 er háð vél- og hugbúnaði 0. Hver ferjun gerir 

gögnin aðgengileg á nýrri samsetningu vél- og hugbúnaðar.  

 

 

Við hverja ferjun/umbreytingu verður til ný skrá sem er ólík þeirri upphaflegu. Hætta er 

á að upplýsingar glatist við hverja ferjun, til dæmis vegna þess að nýja skrásniðið styðji 

Mynd 3. Ferjun. 

Byggt á Verdegem og Slats (2004) 

ekki útlit eða aðgerðir þess eldri, eins og útlit sem glatast ef skrá er færð úr MS Word 

yfir í einfalt textasnið. Því er mikilvægt að halda alltaf upprunalegu eintaki eftir í 

safninu sé þess nokkur kostur (Brown, 2013). Þó að mögulegar villur við ferjun séu ekki 

miklar í hvert skipti þá safnast þær saman og hafa áhrif yfir lengri tíma. Rothenberg 

(2012) líkir þessu við málara sem gert er að endurskapa málverkið af Monu Lisu, aftur 

og aftur, en alltaf án þess að hafa aðgang að upprunalegu myndinni. Hættan er á að 

upplýsingar glatist við endurtekna ferjun. 

3.3.3 Hermun (e. emulation) 

Hermun gerir ráð fyrir að gögn séu geymd á sínu upprunalega formi. Aðgengi að þeim 

er veitt í gegnum hugbúnað sem líkir eftir virkni þess vél- eða hugbúnaðar sem var í 

notkun þegar gögnin urðu til. Takmarkið er að endurskapa umhverfi úrelts búnaðar eða 

herma eftir virkni hans á nýrri tölvum (Lazinger, 2001). Hermun er hægt að framkvæma 

á mismunandi stigum, með því að endurskapa vélbúnað, stýrikerfi, hugbúnað eða allt 

saman (Brown, 2013). Með hermun má viðhalda upprunalegu umhverfi og útliti efnisins 

sem er einkar mikilvægt þegar um er að ræða flóknar gerðir stafræns efnis, eins og 

margmiðlunargögn sem verða ekki auðveldlega eða yfir höfuð flutt á einfaldara form 

(Björn Þór Jónsson og Margrét Eva Árnadóttir, 2007; Rothenberg, 1999). 

Hugmyndin um hermun sem varðveislutækni er tileinkuð Jeff Rothenberg og 

tímamótaverki hans frá 1999 (Lazinger, 2001). Samkvæmt honum er hermun betri 

kostur heldur en ferjun vegna þess að hermun krefst ekki stöðugrar vinnu við að færa 

gögn yfir á nýja staðla þegar þeir gömlu úreldast. Hermun er einnig eina raunhæfa 

aðferðin til þess að varðveita upprunalegt útlit, viðmót og virkni stafrænna skjala og sér 

í lagi margbrotnara efnis eins og vefsíða, forrita eða margmiðlunarskjala. Í framkvæmd 

ætti hermun að innihalda: 

1. Hugbúnað sem getur keyrt á óþekktum tölvukerfum í framtíðinni. Þessi 

hugbúnaður (hermirinn) þarf að geta endurskapað virkni og útlit núverandi og 

framtíðar stafrænna skjala. 

2. Lýsigögn sem hægt er að nota til þess að finna, nálgast og endurskapa stafræn 

skjöl með hjálp hermisins. Lýsigögnin þurfa að vera skiljanleg á mannamáli (e. 

human-redable). 

3. Tækni til þess að pakka saman í eina heild, skjölunum, lýsigögnunum og 

hermunar-hugbúnaðinum á þann hátt að heildin varðveitist betur og til þess að 

vernda gegn skemmdum. (Rothenberg, 1999, bls. 17) 

Niðurstöður tilraunaverkefnis Rothenberg (2000) fyrir Landsbókasafn Hollands 

(Koninklijke Bibliotheek) um möguleika hermunar sem aðferð til varðveislu voru 

jákvæðar. Gefið þótti að hermarnir myndu geta nýst á framtíðartölvum án miklar 

fyrirhafnar.  

Í dag eru til fjöldinn allur af hermum þar sem áherslan hefur verið að endurskapa gömul 

tölvukerfi og gamla tölvuleiki. Þar á meðal eru MAME (Multiple Arcade Machine 

Emulator) sem inniheldur spilakassaleiki og the Computer History Simulation Project 

sem safnar hermum fyrir gömul tölvukerfi (Brown, 2013; Salmoria, e.d.). Rannsóknir 

Landsbóksafns Hollands og KEEP-verkefni (keeping emulation environments portable) 

Evrópusambandsins leiddu til Dioscuri-hermisins sem getur í dag líkt eftir virkni MS 

DOS og Windows stýrikerfa fyrir 1995. Hermirinn var þróaður með varðveislu í huga 

og byggir á sýndarvél (e. virtual machine) Java-forritunarmálsins, sem gerir hann minna 

háðan tilteknu stýrikerfi. Takmarkið er að geta í framtíðinni stutt við nýrri Windows 

stýrikerfi (Brown, 2013; Dioscuri, e.d.). 

Hermar er gagnleg leið til þess að varðveita forrit og flókin gögn, en þeir eru sjálfir 

flóknir. Mikil vinna getur farið í gerð þeirra. Þar sem hermar eru sjálfir hugbúnaður eru 

þeir í sömu hættu og önnur tölvutækni á að úreldast þegar ný kerfi koma til sögunnar. 

Flestallur hugbúnaðurinn sem hermt er eftir er varinn höfundarrétti sem getur valdið 

vandræðum með leyfisveitingar. Varðandi einfaldar skrár er óvíst hvort varðveisla 

upprunalega hugbúnaðarins hjálpi meira en það hindrar, þar sem notendur þyrftu að 

finna út hvernig nota eigi gömul forrit til þess að geta skoðað gögnin (Bearman, 1999; 

Brown, 2013). 

3.3.4 Færsla á flaumrænt form 

Fyrir utan fyrrnefndar aðferðir er vert að nefna möguleikan til langtímavarðveislu sem 

fellst í að geyma gögn á flaumrænum miðlum. Færsla yfir á örfilmur hefur lengi verið 

notuð til þess að gera varðveisluafrit af viðkvæmum pappírsgögnum eins og 

dagblöðum. Hægt er prenta örfilmur beint úr tölvu (computer output to microfilm, 

COM). Þó að langtímavarðveisla örfilma sé nokkuð trygg hafa þær sögulega verið 

takmarkaðar við tvívíð gögn, aðallega texta eða teikningar þar sem aðeins eru tveir litir í 

boði, svart eða hvítt (Deegan og Tanner, 2008). Með nýrri tækni eru örfilmur þó aftur 

að verða raunhæfur möguleiki með tilliti til kostnaðar, stöðugleika og að þær eru 

læsilegar án flókins tækjabúnaðar (Schilke, 2010). 

Þýska ARCHE-verkefni skjalasafns Baden-Württemberg, háskólans í Stuttgart, og 

Fraunhofer Institute hefur framleitt tækni til þess að prenta örfilmur í fullum lit sem eiga 

að endast í meira en 500 ár. Einnig er gert ráð fyrir að myndirnar verði færðar aftur yfir 

á stafrænt form og eru lýsigögn prentuð með hverri mynd (Fraunhofer IPM, e.d.; 

Landesarchiv Baden-Württemberg, e.d.).  

Fyrirtækið NanoRosetta býður upp á möguleikan á að geyma texta eða svarthvítar 

myndir á nikkeldiskum. Með því að nota laser til þess að grafa í málminn má geyma um 

67.000 blaðsíður á diski sem er 160 mm í þvermál. Diskarnir þurfa lítið sem ekkert 

viðhald og eiga að endast í 10.000 ár. Kostnaðurinn er ekki gefinn upp á síðunni en 

miðað við kynningarmyndband um verkefni þeirra við að prenta allt genamengi 

mannkyns þá kostar það um 10.000 bandaríkjadali að setja upp og búa til master-útgáfu 

af einum disk (Nanorosetta, 2014; Nanorosetta og Svec, 2013). 

Þó að þessir möguleikar séu áhugaverðir sem trygging fyrir mikilvægt efni duga þeir 

ekki fyrir margar tegundir efnis og þá skortir eiginleika stafrænna ganga, til dæmis 

vélræna leitarbærni og möguleikan á að gera fullkomin afrit. Möguleg lausn á 

varanlegum stafrænum miðli eru M-disc mynddiskar (dvd og blue-ray) frá bandaríska 

fyrirtækinu Millenniata. Þessir diskar hafa staðist prófanir bandaríkjahers og hlotið ISO 

vottun upp á líftíma yfir 1000 ár (Millenniata, 2013; Svrcek, 2009).  

3.4 Staðlar og tækni 

Síðan rannsóknir og innleiðingar á skipulegri varðveislu stafrænna gagna hófust, um og 

eftir aldamótin, hefur komið fram fjöldinn allur af hugmyndum, líkönum, stöðlum og 

hugbúnaði. Hér verður fjallað um þá sem koma mest við sögu varðandi almenna 

varðveislu eða hjálpa til þess að skilja betur tæknina á bak við varðveislu stafrænna 

gagna hjá Þjóðskjalasafni Íslands. 

3.4.1 Open Archival Information System (OAIS) 

OAIS er staðall sem lýsir verkskipulagi skjalasafns (e. archive). OAIS er skilgreint sem 

skjalasafn, skipulagsheild sem getur verið hluti af stærri samtökum fólks og kerfa sem 

hafa tekið að sér það verkefni að varðveita upplýsingar og gera þær aðgengilegar fyrir 

tilgreindan hóp. Upplýsingarnar sem eru geymdar og meðhöndlaðar innan OAIS-safns 

eru þær sem þarfnast varðveislu til langs tíma, eða í það minnsta nógu lengi til þess að 

gera þurfi ráð fyrir áhrifum tækniframfara, breyttra geymslumiðla og nýrra skráarstaðla. 

Aðal áherslan er á stafræn gögn en OAIS er ekki takmarkaður við þau. Vinna við 

staðalinn er framkvæmd á opnum vettfangi (CCSDS, 2012).  

OAIS-staðalinn er afrakstur samtaka geimvísinda stofnanna, the Consultative 

Committee for Space Data Systems (CCSDS), sem þróaði hann á tíunda áratugnum og 

gaf formlega út 2002. Ári seinna var OAIS gefinn út sem formlegur staðall, ISO 

14721:2003, uppfærður 2012 (Brown, 2013). OAIS hefur einnig þá stöðu að vera de 

facto staðall stafrænnar varðveislu, bæði sem lýsing á helstu ferlum og hugtakanotkun 

(Brown, 2013; Hofman, 2005; Björn Þór Jónsson og Margrét Eva Árnadóttir, 2007; 

Zierau, 2011). 

OAIS skilgreinir þau gögn sem safnið tekur við, varðveitir og gefur aðgang að, sem 

upplýsingapakka (e. information package). Pakkinn getur annað hvort verið lýsing á 

skipulagi eða raunverulegt ílát sem heldur utan um gagnaeiningar (CCSDS, 2012). 

Upplýsingapakki innheldur: 

 Efnið (e. content information) gögnin sem á að varðveita. Hér er átt við 

bitastrauminn og nauðsynlegar upplýsingar til þess að túlka hann á skiljanlegan 

hátt. Tryggja verður að gögnunum fylgi viðeigandi upplýsingar (e. 

representation information) sem gera þau 

skiljanleg sem tiltekinn upplýsingahlut (e. 

information object). 

 Varðveislulýsigögn (e. preservation 

description information). Upplýsingar sem 

eru nauðsynlegar til þess að skilgreina 

efnið með tilliti til varðveislu, til dæmis 

uppruna og aðgengis. Þetta svipar mjög til 

niðurstöðu skýrslu Waters og Garrett 

(1996) (sjá hluta 3.2). 

 Upplýsingar um samsetningu pakkans (e. 

packaging information). Hér er skilgreint 

samhengið milli efnishlutans og varðveislulýsigagnanna. Einnig eru upplýsingar 

Mynd 4. Upplýsingapakki OAIS 



  

28 

 

Mynd 5. Hagnýtt líkan OAIS. 

Heimild (CCSDS, 2012) 

 

 

um skipulaga gagna innan efnishlutans ef við á, til dæmis ef skrám er raðað í 

möppukerfi. 

 Lýsigögn pakkans (e. description information). Upplýsingar sem gera upplýsinga 

pakkann aðgreinanlegan frá öðrum og leitarbæran innan safnsins.  

Hugmyndin um upplýsingapakka er bæði notuð sem lýsing á hópi gagna og sem 

raunverulegir pakkar af gögnum. Mörg vörslukerfi nota pakkasnið fyrir upplýsingar sem 

skilað er inn í kerfið. Dæmi um slíkt eru BagIt-sniðið sem er notað af Þingbókasafni 

Bandaríkjanna (Library of Congress) og WARC snið fyrir varðveislu netsíða (Brown, 

2013). Ríkisskjalasafn Danmerkur notar einnig sinn eiginn upplýsingapakka að því leyti 

að gögnum skal skilað sem afmarkaðri heild eftir nákvæmum reglum um vörsluútgáfu. 

Þjóðskjalasafn Íslands notar einnig sömu aðferð (sjá hluta 4.4.1).  

Í OAIS eru þrjár gerðir af upplýsingapökkum, flokkaðir eftir staðsettningu þeirra í 

ferlinu. Efnið sem kemur inn til safnsins SIP (supmission information package), efnið 

eins og það er geymt í safninu AIP (archival information package), og efnið eins og það 

er birt notendum safnsins DIP (dissemination information package). Hagnýtt líkan (e. 

functional model) OAIS sýnir ferli upplýsinga innan safnsins (mynd 5.). 

Ferlið hefst á því að handhafi efnis skilar því inn til safnsins sem SIP-pakka. Safnið 

tekur við SIP-gögnunum, yfirfer þau og staðfestir hæfni þeirra miðað við sín viðmið. 

Magn vinnuframlags við upptökuna (e. ingest), fer eftir því í hvaða ástandi gögnin eru. 

Ef breytinga er þörf á skrásniðum með ferjun eða ef gæðum lýsigagna er ábótavant er 

bætt úr því á þessu stigi. Að því loknu eru gögnin hæf til varðveislu og eru tekin inn í 

safnið sem AIP. Innan safnsins eru framkvæmdar viðhaldsaðgerðir eins og villuprófanir 

eða uppfærsla geymslumiðla. Þegar notendur óska eftir gögnum getur reynst 

nauðsynlegt eða hentugt að umbreyta gögnunum og teljast gögnin þá sem DIP. 

Umbreytingin getur átt sér stað sem staðbundin ferjun á algengara skrásnið sem hentar 

betur til sýningar en varðveislu, eða að notandinn óskar aðeins eftir hluta af ákveðnum 

gagnapakka þannig að nýr tímabundinn pakki verður til (CCSDS, 2012). OAIS-

staðalinn inniheldur einnig nákvæmari undirlíkön fyrir hvern þátt í ferlinu. 

3.4.2 Eðlisgreining gagna (e. characterization) 

Eins og nefnt var hér að ofan er kjarninn í hverjum upplýsingapakka tvíþættur, gögnin 

sjálf og varðveislulýsigögnin. Þegar ný gögn berast til varðveislu þarf að ganga úr 

skugga um að eiginleikar þeirra séu í samræmi við reglur viðkomandi safns og að ljóst 

sé hvers kyns upplýsingar sé um að ræða. Þessi greining er nefnd á ensku 

„characterization“, eðilsgreining er að mati höfundar viðeigandi íslenskt heiti. 

Samkvæmt Brown (2013) á eðlisgreining við mismunandi aðferðir sem hægt er að nota 

til þess að skilja eiginleika stafrænna gagna, bæði tæknilega og efnislega. Eðlisgreining 

felur í sér þrjá meginþætti (Abrams, Morrissey og Cramer, 2009; Brown, 2013).  

 Greining (e. identification), á hvers lags skrásnið sé um að ræða, hvort um sé að 

ræða textaskrá eða ljósmynd og hvaða hugbúnaði skrárnar tilheyri. 

 Staðfesting (e. validation) á að gögnin séu rétt vistuð miðað við viðeigandi 

skrásnið, að MS Word-skjal sé í raun af því skrásniði og að skjalið samræmist 

þeim viðmiðum sem eru sett fram í lýsingu á Word-skrásniðinu. 

 Helstu eiginleikar (e. feature extraction) sem einkenna skjalið. Þessir eiginleikar 

eru mismundi fyrir ólík gögn en eiga það sameiginlegt að vera nothæfir til 

flokkunar, til dæmis myndunardagsettning, höfundur, stærð myndar (hæð og 

breydd), tegund þjöppunar og dulritunar. Upplýsingarnar sem þessir eiginleikar 

veita falla að hluta til undir varðveislulýsigögn en hér er einungis átt við þann 

hluta sem hægt er að afla beint úr skránni með vélrænum aðferðum. 



  

30 

 

Eftir framkvæmd eðlisgreiningar má áætla hvaða aðgerða sé þörf áður en gögnin eru 

hæf til þess að vera tekin inn í safnið. Er ferjun nauðsynleg til þess að losna við skrásnið 

sem henta ekki til varðveislu? Er dulritun beitt, eða óæskilegri þjöppun sem gæti 

hindrað varðveislu möguleika og þess háttar? Helstu dæmi um hugbúnað fyrir 

eðlisgreingu eru DROID og JHOVE (Brown, 2013).  

DROID (digital record object identification) greinir snið stafrænna skráa með því að 

bera uppbyggingu bitastraumsins við PRONOM-gagnasafn Þjóðskjalasafns Bretlands 

(UK National Archives) sem safnar saman upplýsingum um skrásnið (Brown, 2006). Á 

meðan DROID framkvæmir aðeins greiningu (e. identification) býður JHOVE 

(JSTOR/Harvard Object Validation Environment) einnig upp á staðfestingu helstu 

eiginleika (e. feature extraction). JHOVE skoðar bitastrauminn og ber hann saman við 

útgefnar lýsingar (e. format specification) á uppbyggingu skrásniðsins. Þar sem slíkar 

lýsingar eru ekki almennt aðengilegar nema fyrir opna staðla er JHOVE takmarkaður 

við nokkur snið (Donnelly, 2006). Þróun hugbúnaðarins heldur áfram með JHOVE2 

sem er enn í vinnslu. Ekki hefur náðst að veita stuðning við öll snið JOHVE, þó að 

JHOVE2 bæti við nýjum sniðum (Abrams o.fl., 2009; DCC, 2013). JOHVE, DROID og 

fleiri álíka tól eru sameinuð í FITS hugbúnaðinum (file information tool set) sem 

greinir, staðfestir og dregur út varðveislulýsigögn byggð á upplýsingum úr hverri skrá 

(Harvey, 2010). 

3.4.3 Lýsigögn  

Hin hliðin á gagnapakkanum eru lýsigögn (e. metadata) eða einfaldlega gögn um gögn. 

Brown (2013) útskýrir nánar með tilliti til varðveislu að lýsigögn séu samansafn 

upplýsinga sem gera innihald leitarbært, meðfærilegt og nothæft, bæði fyrir menn og 

sjálfvirk kerfi. Björn Þór Jónsson og Margrét Eva Árnadóttir (2007) orða það svo að 

„lýsigögn lýsa tilurð efnisins og þróun þess og gera notendum framtíðarinnar kleift að 

treysta efninu, ef rétt er á málum haldið.“ (bls. 38). Gilliland (2008) aðgreinir lýsigögn í 

sex flokka (sjá töflu 1). 

Tafla 1. Flokkar lýsigagna 

Tegund  Skilgreining  Dæmi 

Stjórnun Lýsigögn sem koma að notum við 
umsýslu safnkosts og annarra 
upplýsingalinda. 

 Upplýsingar um aðfangastefnu 
safnefnis. 

 Höfundarréttur og afritagerð. 

 Lagalegar heimildir fyrir aðgang að 
efni. 

 Staðsettning. 

 Forgangsröðun fyrir stafræna 
endurgerð. 

Innihald Lýsigögn sem eru notuð til þess að 
finna og lýsa safnefni og öðrum 
upplýsingalindum. 

 Skráning efnis. 

 Stoðefni fyrir leitir. 

 Aðgreining milli útgáfa. 

 Atriðsorðaskrár. 

 Tengsl milli safnefnis. 

 Umsögn um efni frá höfundum eða 
notendum. 

Varðveisla Lýsigögn sem tengjast varðveislu 
safnkosts og upplýsingalindum. 

 Skráning á efnislegu ástandi 
eintaka. 

 Skráning á aðgerðum sem hafa 
verið framkvæmdar í varðveislu 
tilgangi. 

 Skráning á frávikum vegna færslu á 
stafrænt form eða vegna 
varðveislu. 

Tækni Lýsigögn sem snúa að virkni 
tölvukerfa almennt og að virkni 
lýsigagnanna sjálfra í kerfinu. 

 Upplýsingar um vél- og hugbúnað. 

 Upplýsingar um stafrænar skrár, 
skrásnið, þjöppun. 

 Skráning á svartíma tölvukerfis. 

 Upplýsingar um öryggisþætti, 
dulritun, lykilorð. 

Notkun Lýsigögn sem varða aðgang að 
safnkosti, aðgangsstýringu og 
notkun. 

 Upplýsingar um aðgengi efnis. 

 Upplýsingar um sýningar á safnefni, 
bæði á neti og í raunheimum. 

 Eftirlit með notkun og notendum. 

 Upplýsingar um leitarhegðun. 

 Réttindi notenda. 

 

Brown (2013) skiptir lýsigögnum í tvo flokka, innihaldslýsigögn
4
 (e. descriptive) og 

tæknilýsigögn (e. technical). Flokkarnir innihalda sömu meginatriðin eins og þau í töflu 

                                                 
4
 Hér er kosið að notast við „innihald“ í stað „lýsandi“ til að forðast endurtekninguna „lýsandi lýsigögn“. 

1. Hlutverk innihaldslýsigagna samkvæmt Brown er að koma til skila upplýsingum um 

innihald tiltekins upplýsingahluts (rits, skjals, verks) svo að hægt sé að raða þeim og 

flokka. Innihalds-lýsigögn eiga jafnt við um stafræn og hefðbundin (flaumræn) gögn. 

Sömu staðlar eru notaðir og þeir sem þróuðust fyrir skráningu og flokkun hefðbundina 

gagna. Algengt er að staðlarnir séu miðaðir við tiltekið efni eða safnagerð. 

Tæknilýsigögn innihalda upplýsingar um tæknilega eiginleika gagna og hlutverk þeirra 

er að styðja við varðveisluþáttinn. 

Mikill fjöldi lýsigagnastaðla eru til staðar í dag. Riley (2010) lýsir 105 mismunandi 

stöðlum sem tilheyra flestir innihaldslýsigögnum. Dublin Core er dæmi um almennan 

staðall og hann inniheldur nógu fáa þætti (e. elements) til þess að gerlegt sé að telja þá 

upp hér (DCMI, 2012).  

 

Þættirnir hér að ofan gefa dæmi um einfalda skráningu á innihaldi. Sæmkvæmt Harvey 

(2010) fela lýsigagnastaðlar í sér þríþætta stöðlun, fyrst með lista af þáttum til 

skráningar, í öðru lagi með nánari útskýringum á merkingu hvers þáttar og hver slags 

upplýsingar eigi heima þar, og í þriðja lagi með reglum eða leiðbeiningum um ritun 

upplýsinganna. 

Þegar kemur að stöðlum fyrir tæknilýsigögn er talsvert minna um valmöguleika heldur 

en fyrir innihaldið. Í raun eru tveir staðlar sem standa upp úr í tengslum við varðveislu, 

PREMIS og METS (Library of Congress, 2014a; Library of Congress, 2014b). Þeir eru 

notaðir víða og eru opnir og óformlegir staðlar (Brown, 2013; Björn Þór Jónsson og 

Margrét Eva Árnadóttir, 2007; Verheul, 2006; Zierau, 2011).  

PREMIS (preservation metadata: implementation strategies) staðallinn var upphaflega 

saminn 2003-2005 með stuðning frá Online Computer Library Center (OCLC) og 

Research Libraries Group (RLG) af hópi sérfræðinga frá ólíkum starfsviðum og 

 titill 

 lýsing 

 dagsettning 

 raðnúmer 

 vensl (tengsl) 

 höfundur 

 

 útgefandi 

 efnisgerð 

 uppruni 

 útgáfustaður 

 viðfangsefni 

 hlutaðeigandi, 

aukahöfundur 

 

 snið 

 tungumál 

 réttindi 

löndum, þar á meðal bóka- skjala- og öðrum menningarsöfnum, opinberum stofnunum 

og einkageiranum. Tilgangurinn var að búa til sett af nothæfum lýsigögnum sem 

hentuðu fyrir vítt svið varðveisluþátta og væru studd af reglum og leiðbeiningum fyrir 

myndun, umsýslu og notkun lýsigagna (PREMIS Editorial Committee, 2012). Síðan þá 

hefur PREMIS náð víðri útbreiðslu og er í dag de facto staðall fyrir varðveislulýsigögn. 

(Brown, 2013).  

PREMIS byggir á líkani sem lýsir tengslum milli fimm eininga; réttinda, þátttakenda, 

atburða, hluta og hugverka. Staðallinn innheldur lýsigagnaþætti fyrir allar einingarnar 

að hugverkunum undanskildum. Þar er ættlast til þess að lýsigögnin komi frá öðrum 

viðeigandi stöðlum fyrir bækur, kort, ljósmyndir, vefsíður og svo framvegis. Hugverkin 

tengjast hluta-einingunni sem innheldur upplýsingar um tæknilegu atriðin, 

bitastrauminn, skrárnar og framsettninguna (e. representation) (Harvey, 2010). 

Einingarnar eiga sér viðeigandi lýsigagnaþætti sem eru útlistaðir í gagnalykli PREMIS 

(e. data dictionary). Í framkvæmd má prófa hvort lýsigögnin séu rétt útfærð miðað við 

skilgreiningar PREMIS. Þetta er gert með því að bera gögnin saman við XML-

gerðarlýsingarskrá PREMIS (e. schema) (Brown, 2013). Nánar er fjallað um XML í 

næsta hluta.  

METS (metadata encoding and transmission standard) hefur þá sérstöðu að hann gerir 

kleift að pakka lýsigögnunum saman við varðveisluefnið sem þau lýsa. METS-skrá 

getur þannig uppfyllt hlutverk upplýsingapakka í samræmi við OAIS (Brown, 2013; 

Harvey, 2010). METS býður upp á mikla möguleika til útfærslu vegna þess að hann er 

byggður upp sem XML-skrá og getur tekið inn lýsigögn frá öðrum stöðlum sem notast 

flestir einnig við XML (Zierau, 2011). METS er ættlað að auðvelda varðveisluaðilum 

að deila gögnum sín á milli með því að sameina lýsigögnin og efnið í einn pakka 

(Harvey, 2010). 

Lýsigögn eru mikilvæg forsemda þess að varðveislusöfn geti sinnt starfi sínu á 

skilvirkan máta með því að gera gögn leitarbær. Þetta á sér í lagi við um stafræn gögn. 

Vandinn er að myndun lýsigagna getur verið mikið verk í sjálfu sér og því er mikilvægt 

að gera ferlið eins sjálfvirkt og hægt er (Harvey, 2010). 



  

34 

 

3.4.4. Skrásnið (e. file formats) 

Til þess að tryggja framtíðaraðgengi að stafrænum gögnum, þarf að huga að vali á 

skrásniðum (e. file formats). Samkvæmt Clausen (2004) er framtíðarhæfni skrásniða 

háð því að þau séu:  

 Opin (e. open), að tæknilegar upplýsingar um sniðið séu aðgengilegar, að notkun 

sniðsins sé ekki takmörkuð af höfundarrétti eða einkaleyfum og að ekki sé notast 

við dulritun. 

 Óháð (e. independent), ekki takmarkað við ákveðinn vélbúnað, stýrikerfi eða 

hugbúnað. Sniðið skal vera algengt meðal notenda og einfalt. Meiri virkni krefst 

flóknari hugbúnaðar til aflestrar. Einnig skal sniðið ekki reiða sig á gögn frá 

öðrum hugbúnaði (þriðja aðila).  

 Stöðugt/gott (e. quality), vel prófað til þess að minnka líkur á villum í 

bitastraumnum. Einnig er mikilvægt að sniðið þoli slíkar villur ef þær koma upp, 

þannig að skráin sé enn læsileg. Því minna geymslupláss sem þarf þeim mun 

hagkvæmara verður sniðið en að sama skapi skal það bjóða upp á möguleikan á 

að geyma gögnin óþjöppuð. 

Til þess að gefa dæmi um skrásnið sem eru notuð til varðveislu verður hér lýst nánar 

sniðum fyrir prentefni (texta og tvívíð myndverk). Í reglugerð Þjóðskjalasafns Íslands 

um afhendingu á vörsluútgáfum gagna úr rafrænum gagnakerfum afhendingarskyldra 

aðila nr. 100/2014, hluti 5.E eru leyfileg snið fyrir grafískt efni TIFF og JPEG-2000.  

TIFF (tagged image file format) er mikið notað snið fyrir varðveislu myndefnis. Kostir 

þess eru að hægt er að geyma óþjappaðar upplýsingar um alla þrjá grunnlitina (RGB), 

litastillingar (e. color profile) og lýsigögn. Einnig er hægt að beita þjöppun á TIFF án 

þess að tapa gæðum en sparnaðurinn er þó takmarkaður (Vitale, 2007). Ókosturinn við 

að geyma óþjöppuð gögn eins og TIFF skrár er hvað slík gögn taka mikið geymslupláss. 

JPEG-2000 er hugsanlegur valmöguleiki ef takmarka þarf stærð skráa án sjáanlegar 

minnkunar á gæðum. JPEG-2000 er þróaðri útgáfa af JPEG skrásniðinu, að því leyti að 

það býður upp á óskerta (e. lossless) þjöppun sem JPEG skortir (Vitale, 2007). Buonora 

og Liberati (2008) telja að JPEG-2000 sé raunhæfur valmöguleiki í stað TIFF ef spara 

þarf rými, þjöppun geti skilað 20-falt minni skrá án þess að mannsaugað greini mun. 

Ennfremur er JPEG-2000 stöðugt snið (e. robust) hvað varðar læsileika ef skemmdir 

verða á bitastraumnum. 

Þessi tvö snið geyma þó aðeins upplýsingar í formi mynda (díla/pixla). Annað mögulegt 

varðveislusnið með fleiri möguleika er varðveisluútgáfa PDF sniðsins (portable 

document format) PDF/A (archive). PDF/A er ættlað fyrir langtímavarðveislu og setur 

þess vegna meiri takmarkanir á innihaldið en hefbundin PDF-skrá gerir. Hreyfimyndir 

og hljóðefni eru ekki leyfileg, sömuleiðis dulritun og keyranlegur kóði. Nauðsynlegar 

upplýsingar um leturgerðir og litastillingar þurfa að vera innbyggðar í skrána. Innbyggð 

lýsigögn þurfa að fylgja stöðlum (NDIIPP, 2010; Oettler, 2013). Kostir PDF/A eru 

meðal annars að hver skrá á að innihalda allar upplýsingar sem þarf til þess að hægt sé 

að birta skrána óháð tölvukerfi. Hægt er að leita í texta skránna ef textinn er 

tölvugerður, en einnig er stuðningur fyrir ljóslestur (OCR) ef um skönnuð skjöl er að 

ræða. Einnig má bæta leitarbærni með innbyggðum lýsigögnum. Innihald PDF/A á að 

vera hægt að flytja yfir á önnur snið, til dæmis ritvinnslusnið eða HTML (Oettler, 

2013).  

PDF/A er til í þremur útgáfum, sú fyrsta hefur hlotuð ISO vottun. Seinni tvær bæta við 

nokkrum möguleikum án þess að eiga að koma í stað fyrstu útgáfunar. Helstu 

viðbæturnar eru möguleikinn á að geyma aðrar skrár inn í PDF/A skránni, eins og um 

möppu væri að ræða (Oettler, 2013). Ýmsar varðveislustofnanir hafa samþykkt PDF/A 

sem varðveislusnið, til að mynda telur Þingbókarsafn Bandaríkjanna (Library of 

Congress) það vera hentugt fyrir textaskjöl þar sem mikilvægt er að vernda útlit og 

uppsettningu (NDIIPP, 2010). Ríkisskjalasafn Svíþjóðar (Riksarkivet) kveður á um að 

skrifstofuskjöl (s. kontorsdokument) skuli vera á PDF/A sniði (Riksarkivet, 2009). 

Hinsvegar telur Ríkisskjalasafn Danmerkur (Statens Arkiver) að PDF/A sé eins og er of 

flókið snið, miðað við TIFF, og það komi til með að vera vanda- og kostnaðarsamt til 

lengri tíma litið (Statens Arkiver, 2013a).   

Annað skrásnið sem kemur mikið við sögu tengt varðveislu er XML (extensible markup 

language). XML er ívafsmál (e. markup language) þar sem gögn eru rituð á formi sem 

bæði menn og tölvur geta lesið. Megineiginleiki XML er að hægt er að útfæra það og 

nota á mörgum mismunandi sviðum, til dæmis fyrir vefsíður, flutning gagna milli ólíkra 

tölvukerfa, snið fyrir vektor myndir, skrásettningu á vörum og svo framvegis (Harold og 

Means, 2004).  

XML svipar til HTML sem skilgreinir uppbyggingu vefsíða, en ólíkt því er XML ekki 

takmarkað við fyrirframskilgreindan lista gagnaþátta (e. element) og merkingu þeirra. 

XML gerir notandanum kleift að búa til sína eigin þætti og setja sína skilgreiningu á þá. 

Sem dæmi eru bókastafir alltaf feitletraðir í HTML séu þeir skilgreindir með <b></b> 

gagnaþættinum, en í XML getur sami þáttur haft hvaða þau áhrif á textan sem 

höfundurinn kýs. Möguleikinn að skilgreina merkingu þáttana eftir þörfum auðveldar 

fluttning gagna milli ólíkra kerfa með því að nota XML sem brú á milli (Harold og 

Means, 2004). Dæmi um XML skrá má sjá á mynd 6 sem er samsett úr skrá sem 

tilheyrir sýnishorni varðveisluútgáfu frá Danska Ríkisskjalasafninu (Statens-Arkiver, 

e.d.). 

 

 

Feitletraðir stafir eru útskýringar höfundar og ekki partur af skránni 

<?xml version="1.0" encoding="UTF-8"?> 

Fyrsta lína táknar að þetta er XML skrá, útgáfa 1.0, textastaðall er UTF-8 

<docIndex xsi:schemaLocation="http://www.sa.dk/xmlns/diark/1.0 
../Schemas/standard/docIndex.xsd" xmlns="http://www.sa.dk/xmlns/diark/1.0" 
xmlns:xsi="http://www.w3.org/2001/XMLSchema-instance"> 

docIndex er grunn þáttur þessa skjals. Annar texti hér eru vísanir á gerðalýsinguna sem á við þessa 
skrá og staðlinum sem hún fyglir (docIndex.xsd) partur úr henni fylgir með neðst. 

<doc>  þáttur sem skilgreinir að þetta er skjal 

<dID>1</dID>  Einkennisnúmers skjalsins 

<mID>1</mID>  Einkenni fyrir tegund geymslumiðils 

<dCf>docCollection1</dCf>  Staðsettning skjals (heiti möppu) 

<oFn>Projektbeskrivelse.doc</oFn> Upprunalegt skráarnafn 

<aFt>tif</aFt> Tegund varðveislusniðs (TIFF) 

</doc> 

</docIndex> 

Endi skjalsins 

Partur úr docIndex.xsd sem lýsir <oFn> þættinum 

<xs:element name="oFn" type="xs:normalizedString"> 

<xs:annotation> 

<xs:documentation xml:lang="en">OriginalFilename - The original name of the file in the IT-
system including its extension</xs:documentation>  Upprunalegt nafn skráarinnar ásamt 
nafnauka 

</xs:annotation> 

</xs:element> 

 
Mynd 6. XML skrá 

Sem skrásnið er XML aðeins einföld textaskrá og er því auðlesin fyrir mennsk augu. 

Regluleg uppsettning þáttanna gera tölvum einnig kleift að lesa skrána. Að auki þeirra 

reglna sem öll XML-skjöl byggja á má skilgreina frekar uppbyggingu og efni XML 

skráar með vísun í aðra slíka sem virkar eins og skapalón fyrir allar skrár sem vísa til 

hennar. Slíkar skrár nefnast gerðarlýsingar (e. schema) (Harold og Means, 2004). 

3.4.5 Gagnaöryggi 

Fyrsta skilyrði stafrænnar varðveislu er að hægt sé að varðveita óskemmd og heil eintök 

stafrænna gagna, að bitastraumurinn sé geymdur í sinni upprunalegu mynd og að hann 

sé varinn skemmdum. Brown (2013) lýsir aðgerðum í þremur liðum til þess að tryggja 

varðveislu bitanna: 

 Að til sé að lágmarki eitt aðgengilegt eintak af bitastraumnum á hverjum tíma. 

 Að heilleiki bitastraumsins sé tryggður, að engar breytingar hafi átt sér stað. 

 Að áreiðanleg og nákvæm skráning sé til um að fyrstu tveim liðunum hafi verið 

framfylgt.  

Algeng lausn á fyrra verkefninu er að geyma eitt eða fleiri afrit af hverri skrá. Afritagerð 

er vel þekkt aðferð innan tölvugeirans en Brown (2013) bendir á að hefðbundnar 

aðferðir afritagerðar skapi auka vandræði vegna þess að þau séu takmörkuð við þau 

forrit sem notuð eru og hvernig þau geyma afrits skrárnar. Zierau (2011) nefnir annan 

galla á afritatöku. Ef ekki er beitt sömu aðferðum til þess að tryggja heilleika afritsins 

verði erfitt að greina þá fyrr en afritið er nýtt til þess að bæta skemmdir á upprunalegu 

skránni.  

Geymslumiðlar stafrænna gagna hafa takmarkaðan líftíma og því þarf reglulega að 

flytja gögn á milli miðla eða taka ný afrit (sjá hluta 3.2). Til þess að minnka líkur á 

gagnatapi er ráðlegast að geyma afrit á ólíkum miðlum og staðsettningum (Brown, 

2013). Ein áhugaverð lausn á dreifingu geymslu er LOCKSS-kerfið (lots of copies keep 

stuff safe). Upphaflega þróað af Stanford háskóla var LOCKSS netverk sett upp á milli 

bandarískra bókasafna og útgefenda til þess að tryggja aðgang og minnka kostnað hvers 

og eins aðila (Stanford University, e.d.). Í LOCKSS-kerfi er ekki einn aðili sem stjórnar 

og stendur undir kerfinu heldur dreifist geymsla efnis á alla þátttakendur gegnum 

jafningjanet (e. peer-to-peer network). Kerfið reiðir sig á innviði þátttakenda og vinnur 

saman til þess að tryggja heilleika og geymslu afrita (Zierau, 2011).  

Til þess að tryggja heilleika gagna er nauðsynlegt að geta greint hvort að tiltekin skrá 

hafi breyst, bæði til þess að greina skemmdir og skemmdarverk. Einn möguleiki er að 

nota prófsummu (e. check-sum) sem er reiknuð út frá samsetningu bitastraumsins. Ef 

aðeins einn biti breytist í skrá fær hún prófsummu með annað gildi en upphaflega 

skráin. Prófsummu-útreikninga og samanburð má framkvæma sjálfvirkt (Brown, 2013). 

Prófsummur eru grunnvörn gegn breytingum en þær eru eins og aðrar skrár sjálfar 

viðkvæmar fyrir fölsunum. Björn Þór Jónsson og Margrét Eva Árnadóttir (2007) telja að 

rafrænar undirskriftir (e. digital signatures) séu tryggari leið vegna þess að þær nýta 

dulritun til þess að verjast fölsunum. Með slíkum undirskriftum má tryggja uppruna 

skjals með tengingu við þann aðila sem rafræna undirskriftin tilheyrir. Þó nefna þau að 

óvíst sé að slíkar undirskriftir verði hægt að sannreyna langt aftur í tíman. Þær geti nýst 

til þess að tryggja gögn við afhendingu til vörslustofnunar og eftir það að traust til 

stofnunarinnar sé næg trygging fyrir heilleika gagnanna. 

Innan varðveislufræða er mikið rætt um traustverðugar stafrænar geymslur eða 

stofnanir (e. trusted digital repositories) og hvaða kostum slíkar geymslur skuli búa yfir. 

Nokkrir staðlar hafa komið fram fyrir úttektir á vörslustofnunum en sá sem hefur náð 

hvað mestri útbreiðslu er TRAC (trustworthy repositories audit & certification) (Center 

for Research Libraries, e.d.). TRAC er gátlisti, gefinn út 2007 af RLG og OCLC, sem 

byggir á nokkrum fyrri verkefnum og styðst við OAIS-líkanið (Brown, 2013; Zierau, 

2011).  

3.5 Varðveisluferlar 

Til þess að ljúka þessum kafla er rétt að skoða dæmi um heildarvarðveisluferli. Tafla 2 

sýnir mikilvægustu ferlana sem varða getu stofnunar til varðveislu stafræns efnis 

(Brown, 2013 bls 88-89).  

Tafla 2. Varðveisluferlar 

Ferill Skilgreining 

A. Geta stofnunar  Stjórnun, skipulag og aðföng fyrir varðveislu verkefnið, þar 
með stjórnun fjármála og mannauðs. 

B. Vinna með hagsmunaaðilum Samskipti við hagsmunaaðila, innan og utan 
vörslustofnunar, þar á meðal höfunda efnis og notendur. 

C. Lagalegur grunnur Umsjón með samningum, leyfum og öðrum lagalegum 
réttindum og skyldum. 

D. Stefnur og markmið Stefnur markmið og áættlanir sem varða rekstur og stjórnun 
vörslustofnunar. 

E. Söfnun efnis og inntaka Skipulag á söfnun efnis og meðhöndlun þess fyrir inntöku (e. 
ingest) í safnið. 

F. Varðveisla bitastraums Skilgreindar aðferðir til þess að varðveita bitastrauminn til 
frambúðar. 

G. Rökræn (e. logical) varðveisla Leiðir til þess að tryggja áframhaldandi aðgengi að efnislegu 
innihaldi gagnanna. 

H. Lýsigögn Ferlar til þess að mynda og viðhalda lýsigögnum sem á þarf 
að halda fyrir stjórnun og notkun safnsins. 

I. Dreifing, aðgengi að efni Ferlar til þess að gera notendum kleift að fynna og skoða 
efni safnsins. 

J. Innviðir Hús- og tæknibúnaður sem þarf fyrir rekstur safnsins. 

 

Brown skilgreinir einnig þróun verkefna innan hvers ferils. Tafla 3 sýnir fyrsta stigs 

verkefni (grunn kröfur). 

Tafla 3. Ferlar og verkefni 

Ferill Verkefni 

A. Geta stofnunar   Starfsfólkið hefur skilgreind verkefni og tíma til þess að 
framkvæma þau. 

 Nægjanlegum fjármunum er úthlutað. 

 Fræðsla starfsfólks er skilgreind og fjármögnuð. 

B. Vinna með 
hagsmunaaðilum 

 Helstu hagsmunaaðilar eru þekktir. 

 Markmið og leiðir samskipta eru skilgreindar. 

C. Lagalegur grunnur  Helstu lög og skyldur eru þekktar. 

D. Stefnur og markmið  Skrifleg og samþykkt stefna er til. 

E. Söfnun efnis og inntaka  Aðfangastefna sem skilgreinir hvaða tegundir stafræns 
efnis eru leyfilegar til inntöku. 

 Skjalfestar leiðbeiningar fyrir verkferla er varða aðlögun 
efnis fyrir inntöku, þar með leiðbeiningar fyrir skilaskylda 
aðila. 

 Hugbúnaður er til staðar fyrir verkefni tengd inntöku. 

F. Varðveisla bitastraums  Sérnota geymslusvæði á tölvuþjóni eða umskiptanlegum 
miðli. 

 Að minnst þrjú eintök séu til af hverri skrá með afritum á 
umskiptanlegum miðli. 

 Grunnathugun á heilleika framkvæmd. 

 Vírusleit framkvæmd. 

 Aðgangs- og öryggisstýringar. 

G. Rökræn varðveisla  Möguleiki til eðlisgreiningar gagna, að lágmarki greining á 
skrásniði. 

 Áætlanir vegna varðveislu og aðgerðir við vandamálum eru 
framkvæmdar eftir þörfum (ad hoc). 

 Möguleiki á að stjórna mismunandi formgerðum sama 
gagns. 

H. Lýsigögn  Skjalfestar lágmarkskröfur um lýsigögn. 

 Samræmdar aðferðir við skipulag gagna og lýsigagna.  

 Lýsigögn geymd á ólíkum sniðum, textaskrám eða 
einföldum gagnasöfnum. 

 Geta til þess að tengja lýsigögn og gögn með varanlegum 
tenglum.  

 Einkvæm einkenni notuð til þess að aðgreina öll gögn. 

I. Dreifing, aðgengi að efni  Einföld hjálpartæki til leitar. 

 Notendur geta skoðað og náð í gögn og lýsigögn, annað 
hvort gegnum netið eða á staðnum. 

J. Innviðir  Nægjanlegt geymslupláss er til staðar og áættlanir til fyrir 
stækkun vegna framtíðar þarfa. 

 Tölvukerfi samræmast tilætluðum hlutverkum. Skráð efni 
er til um virkni þeirra og þjónusta er til staðar. 

 

3.6 Stafræn varðveisla - samantekt 

Varðveisla stafrænna gagna er tvíþætt. Í fyrsta lagi þarf að varðveita bitastrauminn með 

því að tryggja að sá geymslumiðill sem notaður er sé áreiðanlegur, að mögulegt sé að 

greina skemmdir í gögnunum og að afrit séu til staðar til þess að bæta upp skemmd 

eintök. Í öðru lagi þarf að vera til staðar nauðsynlegur vél- og hugbúnaður, þekking til 

að starfrækja búnaðinn og vitneskja um eiginleika skrásniða. Það er forsemda þess að 

hægt sé að afkóta bitastrauminn og kalla fram þær upplýsingar sem gögnin geyma. Til 

þess að upplýsingarnar séu áreiðan- og aðgengilegar þarf að bæta við lýsigögnum sem 

geymd eru samhliða gögnunum. 

Helsta vandamál varðveislu stafrænna gagna er að ekki er hægt að ganga frá þeim í eitt 

skipti og geyma þannig í langan tíma. Sífeld þróun tölvutækni gerir það að verkum að 

sá búnaður og þær aðferðir sem notaðar eru á hverjum tíma úreldast fljótt og nýjar taka 

við. Ef ekkert er að gert standa eftir gögn á skrásniðum sem vantar réttan hugbúnað, eða 

þau eru geymd á miðlum sem er erfitt eða ómögulegt að lesa. Aðferðir stafrænnar 

varðveislu verða að taka mið af þessu og gera ráð fyrir að endurteknir fluttningar gagna 

milli geymslusmiðla og varðveislusniða séu nauðsynlegir, með reglulegu millibili, til 

þess að tryggja áframhaldandi aðgang að gögnunum. 

Sem fræðigrein er stafræn varðveisla tiltölulega ung. Þrátt fyrir að mikil vitneskja hafi 

safnast síðustu 10-20 árin er ekki enn nein langtímalausn í sjónmáli sem krefst ekki 

sífelldrar endurtekningar á aðgerðum til þess að halda í við tæknina, enda er ekki hægt 

að spá með vissu fyrir um hvernig sú þróun verður. Helstu möguleikar varðveislu eru að 

varðveita gamlan tölvubúnað (safnaleiðin), að flytja gögn yfir á nýtt form með reglulegu 

millibili til þess að viðhalda aðgengi (ferjun), eða að búa til hugbúnað sem getur áfram 

lesið gömul gögn með því að endurskapa virkni þess upphaflega (hermun). Stafrænir 

geymslumiðlar hafa allir stuttan líftíma, hvort sem er vegna hrörnunar eða að ný tækni 

tekur við. Því þarf reglulega að færa gögn yfir á ný eintök eða skipta um miðil.  

Meðal áfanga í þróun varðveislu má nefna skýrslu Waters og Garrett (1996) sem lagði 

grunninn að flestum seinni tíma verkefnum með því að útlista vandamálið og hvaða 

hluti þyrfti að huga að við varðveislu. Verkefni varðveislustofnanna voru gerð skýrari 

með útgáfu OAIS-staðalsins 2002 sem átti einnig stóran þátt í að samræma notkun 

hugtaka. Vinnan við lýsigögn hefur skilað nokkrum alþjóðlega viðurkenndum stöðlum. 

Þeir helstu er METS og PREMIS (Brown, 2013). Einnig er vert að minnast á útgáfu 

skrásniða eins og PDF/A sem eru hönnuð fyrir varðveislu. 

 4. Varðveisla hjá Þjóðskjalasafni Íslands 

Til þess að fræðast um hvernig varðveisla stafrænna gagna er í framkvæmd, verður í 

þessum kafla litið til aðferða Þjóðskjalasafns Íslands sem er með eigin orðum „...stærsta 

safn frumheimilda um sögu íslensku þjóðarinnar og þróun byggðar og mannlífs í 

landinu og er þess vegna sá grunnur sem rannsóknir, stjórnsýsla og mannréttindi hér á 

landi byggja á. Þjóðskjalasafn er skjalasafn allrar þjóðarinnar og hefur almenningur 

aðgang að safninu, bæði í afgreiðslu þess og á lestrarsal.“ (Þjóðskjalasafn Íslands, e.d.-

a).  

4.1 Hlutverk Þjóðskjalsafns Íslands - lagalegur grunnur 

 Vorið 2014 voru samþykkt á Alþingi lög um opinber skjalasöfn nr. 77/2014 sem tóku 

við af eldri lögum um Þjóðskjalasafn Íslands nr. 66/1985. Meðal nýmæla eru skýrari 

skilgreiningar á hverjir teljist afhendingarskyldir aðilar og hverjar skyldur þeirra eru 

varðandi skjalavörslu og skjalastjórn. Einnig er í fyrsta skipti fjallað um refsiheimildir 

vegna brota á sömu lögum. Nýju lögin eru mun efnismeiri með tilliti til starfsemi 

opinberra skjalasafna, en til þeirra teljast Þjóðskjalasafn Íslands og héraðsskjalasöfn 

(Þjóðskjalasafn Íslands, 2014). 

Samkvæmt lögum um opinber skjalasöfn nr. 77/2014 1. gr. er markið laganna að tryggja 

myndun, vörslu og örugga meðferð opinberra skjala með réttindi borgaranna, hag 

stjórnsýslunnar og varðveislu sögu íslensku þjóðarinnar að leiðarljósi. Hlutverk 

Þjóðskjalasafns Íslands er samkvæmt 3. gr. að vera framkvæmdaraðili opinberrar 

skjalavörslu og skjalastjórnar. Að auki gegnir safnið hlutverki opinbers skjalasafns. 

Þjóðskjalasafn Íslands skal samkvæmt 8. gr. setja reglur og veita leiðbeiningar um 

hvernig skjalastjórn og skjalavörslu skuli hagað hjá stjórnsýslu ríkis og sveitarfélaga svo 

og öðrum afhendingarskyldum aðilum. Enn fremur skal setja reglur um frágang og 

afhendingu skjala- og gagnasafna afhendingarskyldra aðila og reglur um varðveislu og 

förgun skjala. Sem opinbert skjalasafn skal Þjóðskjalasafn Íslands taka við, innheimta 

og varðveita skjöl frá afhendingarskyldum aðilum og hafa eftirlit með þeim, samkvæmt 

13. gr. 

Til afhendingarskyldra aðila teljast samkvæmt 14. gr.  

 embætti forseta Íslands, 

 dómstólar, 

 Stjórnarráð Íslands, nefndir, stofnanir og þjóðkirkjan, 

 sveitarfélög, svo og allar stofnanir og nefndir á vegum þeirra sem fara með 

stjórnsýslu, 

 sjálfseignarstofnanir og sjóðir sem sinna einkum opinberum verkefnum, 

 aðrir aðilar sem teljast til einkarréttar en hafa umboð til þess að taka 

stjórnvaldsákvarðanir, sinna verkefnum fyrir opinbera aðila eða eru 51% eða 

meira í eigu hins obinbera. 

Alþingi eða umboðsmaður Alþingis eru undanskilin afhendingarskyldu. Um afhendingu 

gagna segir í 15. gr. „afhendingarskyld skjöl skal afhenda opinberu skjalasafni þegar 

þau hafa náð 30 ára aldri. Þó skulu skjöl og önnur gögn á rafrænu formi afhent að 

jafnaði eigi síðar en þegar þau hafa náð fimm ára aldri. […] Afhendingarskyldur aðili 

ber ábyrgð á afgreiðslu úr rafrænum gögnum þar til þau hafa náð 30 ára aldri.“  

23. gr. og 24. gr. fjalla nánar um þær reglur sem Þjóðskjalasafn Íslands skal setja 

varðandi skjalastjórn og skjalavörslu hins opinbera. Afhendingarskyldum aðilum er 

skylt að skrá mál á kerfisbundinn hátt og að varðveita þau í samræmi við reglur. 

Skjalavistunarkerfi skulu vera samþykkt af Þjóðskjalasafni Íslands. Óheimilt er að eyða 

nokkru skjali nema með samþykkt þjóðskjalavarðar. 

Með öðrum orðum hefur Þjóðskjalasafn Íslands eftirlit með skjalavörslu opinberra aðila, 

metur þau tölvukerfi sem notuð eru til skjalavistunar og setur reglur um hvernig skuli 

gengið frá gögnum úr þeim til varðveislu. 

 4.2 Þróun stafrænnar varðveislu hjá Þjóðskjalasafni 

Upphaf stafrænnar
5
 varðveislu Þjóðskjalasafns Íslands má rekja aftur til ársins 1998 

þegar nefnd á vegum Menntamálaráðuneytisins var falið að gera tillögur um hvort 

tölvugögn ættu að falla undir reglur um skilaskyldu, hvaða reglur ættu að gilda um 

varðveislu slíkra gagna og hvaða breytingar þyrfi að gera hjá Þjóðskjalasafni Íslands til 

þess að geta geymt þau. Meðal niðurstaða nefndarinnar voru að: 

 Varðveisluform tölvugagna yrði að vera óháð vél- og hugbúnaði. Notast þyrfti 

við alþjóðlega staðla fyrir varðveislu og trausta geymslumiðla. Könnun á högum 

tölvugagna hérlendis leiddi í ljós að margvíslegir staðlar og geymslumiðlar voru 

í notkun. Talið var að mikla vinnu þyrfti til þess að koma gögnum yfir á staðlað 

form og að sum gagnasöfn væru ónothæf til varðveislu vegna skorts á 

lýsigögnum. 

                                                 
5
 Þjóðskjalasafn Íslands notar orðið „rafrænt“ á sama hátt og stafrænt er notað í þessari ritgerð. 

 Ríkisskjalasafn Danmerkur væri lengst á veg komið meðal Norðurlandaþjóða 

hvað stafræna varðveislu varðar. Eftir heimsókn þangað var farið þess á leit við 

yfirmenn safnsins hvort nota mætti aðferðir þess og hugbúnað á Íslandi. Þeirri 

bón var vel tekið.  

 Tölvugögn væru skilaskyld eins og önnur gögn og ættu að vera varðveitt af 

Þjóðskjalasafni Íslands sem skyldi setja reglur um myndun og varðveislu þeirra. 

Aukið fjármagn þyrfti til Þjóðskjalasafns vegna þessa nýju verkefna. 

Varðveislan myndi fylgja dönskum stöðlum. 

 Lögum yrði breitt til þess að gera stafræn gögn jafn rétthá pappírsgögnum 

(Menntamálaráðuneytið, 1998). 

Þjóðskjalasafn Íslands fékk aukið fé árið 2001 til þess að undirbúa hið nýja verkefni. 

Fyrst um sinn var unnið að því að þýða og staðfæra reglur Ríkisskjalasafns Danmerkur 

(Þjóðskjalasafn Íslands, 2005). Árið 2005 var undirritaður samningur við 

Ríkisskjalasafn Danmerkur sem tryggði Þjóðskjalasafni Íslands rétt til afnota á 

aðferðum þess fyrrnefnda, hugbúnaði og aðgangi að ráðgjöf (Eiríkur G. Guðmundsson, 

2006). Aðferðafræðinni verða gerð skil í hluta 4.4. 

Árið 2005 voru fjármögnuð tvö tilraunaverkefni með það markmið að afla reynslu og 

þekkingu á framkvæmd aðferða Þjóðskjalasafns Íslands og Ríkisskjalasafns Danmerkur 

fyrir langtímavarðveislu. Embætti rískisskattstjóra og Menntamálaráðuneytið voru valin 

til þátttöku í verkefnunum. Verkefni ríkisskattstjóra fólst í að útbúa skrá um gagnasöfn 

sín (e. database) og tilkynna þau til Þjóðskjalasafns Íslands. Vörsluútgáfa skyldi útbúin 

úr einu gagnasafni í samræmi við reglur Þjóðskjalasafns Íslands. Verkefnið reyndist 

erfiðara en áætlað vegna þess að littlar upplýsingar fundust um uppbyggingu og virkni 

gagnasafnsins. Þar að auki var gagnasafnið ekki myndað eftir viðmiðum um 

töflugagnasöfn
6
. Vörsluútgáfan stóðst prófun Þjóðskjalasafns Íslands og verkefnið 

skilaði þekkingu og hugbúnaði sem myndi auðvelda gerð vörsluútgáfu úr álíka 

gagnasafni (Þjóðskjalasafn Íslands, 2007).   

Verkefni Menntamálaráðuneytis hafði keimlík markmið en því var gert að búa til 

vörsluútgáfu úr rafrænu mála- og skjalavörslukerfi. Eins og í tilfelli ríkisskattstjóra 

reyndist verkefnið flóknara en áætlað var. Flækjustigið var þó hærra hjá 

                                                 
6
 Í skýrslunni um verkefni RSK er talað um venslaða gagnagrunna, hér er fylgt orðanotkun 

Tölvuorðasafns (5. útgáfa, 2013) og notað töflugagnasafn í staðinn. 

Menntamálaráðuneytinu, verkið fór langt fram úr kostnaðaráætlun og tafðist mikið, 

aðallega vegna vinnu við hugbúnað. Ein af helstu niðurstöðum laut að mikilvægi þess 

að skjalavistunarkerfi séu miðuð við kröfur Þjóðskjalasafns Íslands til þess að auðvelda 

megi skil umtalsvert. Söluaðili hugbúnaðarins stefndi að því að kerfið (GoPro) yrði 

betur hæft til skila í framtíðinni. Verkinu lauk 2009 (Þjóðskjalasafn Íslands, 2009b).  

Árið 2008 var þágildandi lögum um Þjóðskjalasafn Íslands breitt til þess að heimila 

varðveislu stafrænna gagna og Þjóðskjalasafni að setja reglur um vörslu slíkra gagna. 

Þrjár reglur voru birtar 2010: 

 Reglur Þjóðskjalasafns Íslands um tilkynningu og samþykkt rafrænna 

skjalavörslukerfa afhendingarskyldra aðila nr. 624/2010. 

 Reglur Þjóðskjalasafns Íslands um tilkynningu rafrænna skráa og gagnagrunna 

afhendingarskyldra aðila nr. 625/2010. 

 Reglur Þjóðskjalasafns Íslands um afhendingu á vörsluútgáfum gagna úr 

rafrænum gagnakerfum afhendingarskyldra aðila nr. 626/2010. 

Reglurnar fjalla um tilkynningu og samþykkt rafrænna skjalavörslukerfa eða rafrænna 

skráa og gagnagrunna afhendingarskyldra aðila (624, 625), og um afhendingu á 

vörsluútgáfum gagna úr rafrænum gagnakerfum afhendingarskyldra aðila (626) 

(Þjóðskjalasafn Íslands, 2013). Fyrsta vörsluútgáfan var móttekin í desember 2010 og 

tvær voru afhentar 2011 (Júlía Pálmadóttir Sighvats, munnleg heimild, 12. mars 2013). 

Könnun Þjóðskjalasafns Íslands árið 2012 á skjalavörslu opinberra stofnanna sýndi að 

mikið vantar upp á til þess að skjalavarsla megi teljast fullnægjandi. Könnunin sýndi að 

39% stofnana eða embætta ríkisins skrá ekki upplýsingar um mál. Í fyrri könnun frá 

2004 var hlutfallið svipað (36% skrá ekki: 64% skrá). Aðeins 42% stofnanna fela 

skjalavörslu tilteknum starfsmanni, 66% nota rafræn skjalavörslukerfi eða gagnasöfn. 

Aðeins fimm stofnanir höfðu tilkynnt skjalavörslukerfi sín til Þjóðskjalasafns Íslands og 

þrjú kerfi verið samþykkt þegar könnunin var unnin. 22 gagnasöfn höfðu verið tilkynnt 

á sama tíma (Þjóðskjalasafn Íslands, 2013).     

4.3 Ríkisskjalasafn Danmerkur 

Til þess að skilja betur varðveislu Þjóðskjalasafns Íslands er gagnlegt að skoða nánar 

Ríkisskjalasafn Danmerkur (Statens arkiver) og aðferðir þess, enda séu þær fyrirmynd 

Þjóðskjalasafns Íslands. Ríkisskjalasafn Danmerkur hefur lengi unnið að varðveislu 

stafrænna gagna, Árið 1973 var skipuð nefnd til þess að fjalla um hin (þá) nýju gögn. 

Frá upphafi var ákveðið að varðveita skyldi gögnin en ekki kerfin (hugbúnaðinn). Gögn 

skyldu vera geymd á kerfisóháðu sniði. Árið 1992 var tekið stórt skref með ákvörðun 

danskra stjórnvalda um að stefna meira í átt að rafrænni/stafrænni stjórnsýslu. Með því 

var ýtt undir þörfina á vörslu stafrænna gagna. Árið 2000 voru settar reglur um 

tilkynningar og samþykkt á skjalavörslukerfum til Ríkisskjalasafns Danmerkur og um 

tilkynningar gagnasafna til þess að meta mætti varðveislugildi þeirra. Einnig voru settar 

reglur um gerð vörsluútgáfu gagna (Tørning, 2008).  

Aðferðafræði Ríkisskjalasafns Danmerkur byggir á ferjun (e. migration) (sjá hluta 

3.3.2). Gögnin eru flutt/ferjuð á kerfisóháð snið til varðveislu. Aftur skal umbreyta 

gögnunum á nýtt kerfisóháð snið áður en hið eldra verður úrelt. Sama gildir um flutning 

milli gagnamiðla. Markmiðið með því að staðla gögnin er að þau verði aðgengileg til 

frambúðar. Til þess að það markmið náist, 

 þurfa gögnunum að fylgja upplýsingar sem gera framtíðarnotendum kleift að 

skilja samhengi þeirra og skipulag þess kerfis sem þau komu úr, 

 þarf að gera prófanir á vörsluútgáfum til þess að tryggja að þær fylgi réttum 

stöðlum, 

 þarf að fylgjast stöðugt með þróun tölvutækni til þess að geta metið hvort og 

hvenær rétt sé að ferja gögnin á nýtt snið, 

 þarf að vera hægt að fylgjast með ástandi gagna sem geymd eru hjá 

Ríkisskjalasafni Danmerkur til þess að tryggja aðgengi að þeim. 

Helstu áskoranir fyrir varðveislu stafrænna gagna hjá Ríkisskjalasafni Danmerkur eru 

að fylgjast með og hvetja stofnanir til þess að tilkynna þau kerfi sem eru notuð og 

gögnin sem þau geyma. Annað vandamál varðar gagnamagn og nauðsyn þess að vita 

hvaða gögn þurfi að varðveita og hvað megi grisja (Kristmar, 2008). 

Sørensen (2012) lýsir varðveislu Ríkisskjalasafns Danmerkur svo: 

 Tilkynna þarf öll ný skjalavistunar- og gagnakerfi til safnsins. Krafan sem gerð 

er á kerfin er að hægt sé að mynda vörsluútgáfu úr gögnum þeirra.  

 Vörsluútgáfan er kerfisóháð. Hún er útbúin af skjalamyndaranum og á kostnað 

hans. Ríkisskjalasafn Danmerkur ákvarðar hvernær vörsluútgáfunni skal skilað. 

 Gagnasöfn skulu vera samkvæmt töflulíkaninu og skjöl skulu vera á tilteknum 

sniðum völdum af Ríkisskjalasafni Danmerkur. 

 Milli 200-400 vörsluútgáfum er skilað á hverju ári og árið 2012 hafði helmingur 

heildargagnamagns varðveitt af Ríkisskjalasafni Danmerkur borist á 

undanförnum tveim árum.  

 Engar kröfur eru um stöðluð lýsigögn heldur fylgja þau fyrirmynd 

skjalamyndarans.  

Núgildandi reglugerð Ríkisskjalasafns Danmerkur um vörsluútgáfu er bekendtgørelse 

om arkiveringsversioner nr. 1007/2010 sem hefur verið í gildi síðan 1. september sama 

ár. Samkvæmt Sørensen (2012) er vörsluútgáfan byggð á svissneskum staðli (SIARD) 

sem er lagaður að þörfum Ríkisskjalasafns Danmerkur. Staðallinn lýsir varðveislu 

gagnasafna sem byggð eru á töflulíkaninu (e. relational model) (sjá hluta 2.3) (Swiss 

Federal Archives, 2008). Töflur gagnasafna eru geymdar sem XML-skrár (sjá hluta 

3.4.4) með viðeigandi gerðarlýsingum (e. schema) til leiðbeininga og prófana á 

gögnunum. Öðrum gögnum (skjölum) skal breytt á tilgreint varðveislusnið (Statens 

Arkiver, 2013b). Danska reglugerðin er fyrirmynd regla Þjóðskjalasafns nr. 100/2014.  

Til þess að skoða stafræn gögn sem varðveitt eru hjá Ríkisskjalasafni Danmerkur er 

annað hvort hægt að notast við tölvur í lestrarsölum safnsins eða panta uppflettingu ef 

um er að ræða ákveðið mál eða vel skilgreindar upplýsingar (Statens Arkiver, e.d.-b). 

4.4 Reglur Þjóðskjalasafns um stafræna varðveislu 

Þjóðskjalasafn Íslands hefur gefið út þrjú sett af reglum sem varða stafræna varðveislu. 

Reglur Þjóðskjalasafns Íslands um tilkynningu rafrænna skráa og gagnagrunna nr. 

625/2010 segja í stuttu máli að afhendingarskyldir aðilar (sjá 4.1) skuli tilkynna 

Þjóðskjalasafni Íslands skrár eða gagnasöfn(grunna) sem notuð eru við starfsemi þeirra. 

Ný gagnasöfn skal tilkynna minnst tveimur vikum áður en þau eru tekin í notkun. 

Þjóðskjalasafn Íslands metur á grundvelli innihalds gagnasafnsins hvort skila þurfi 

gögnunum inn til varðveislu. 

Reglur Þjóðskjalasafns Íslands um tilkynningu og samþykkt rafrænna skjalavörslukerfa 

afhendingarskyldra aðila nr. 624/2010 fjalla um þau kerfi sem innihalda upplýsingar 

sem skal varðveita en falla ekki undir reglur nr. 625/2010. Munurinn á 

skjalavörslukerfum og gagnasöfnum er að þau síðarnefndu geyma gögnin á skipulegu 

rafrænu formi. Skjalavörslukerfi snúast um skráningu og geymslu á skjölum, til dæmis 

kortum, teikningum og skýrslum (Þjóðskjalasafn Íslands, 2009a). Reglurnar ná yfir 

skjalavörslukerfi hvort sem skjölin eru varðveitt einungis á pappír, rafrænt, eða hvort 

tveggja. 

Tilkynna skal ný skjalavörslukerfi til Þjóðskjalasafns Íslands eigi síðar en þremur 

mánuðum áður en þau eru tekin í notkun. Tilkynning eldri kerfa miðast við upphaf 

næsta skjalavörslutímabils sem er hvert um fimm ár að lengd. Öll kerfi þurfa að notast 

við samþykkta málalykla, samkvæmt reglum Þjóðskjalasafns Íslands um málalykla 

afhendingarskyldra aðila nr. 622/2010 (Þjóðskjalasafn Íslands, 2009a). Að auki skjal 

tilkynna kerfi til Þjóðskjalasafns Íslands þegar 

 skjalvörslutímabil rennur út, 

 grundvallarbreyting verður á leitaraðferðum, notkunarsviði eða uppbyggingu og 

innihaldi kerfis, 

 farið er að varðveita skjöl að hluta til eða að öllu leyti rafrænt. 

Með tilkynningu skal fylgja lýsing á leitaraðgerðum, notkunarreglur fyrir kerfið og 

tæknileg lýsing á gagnauppbyggingu þess. Að auki skal fylgja með greinargerð um 

hvernig má breyta kerfinu í töflugagnasafn, ef það er ekki byggt upp sem slíkt. Notkun 

skjalavörslukerfisins er háð samþykki Þjóðskjalasafns Íslands. Við samþykkt skal 

jafnframt ákveðið hvenær afhenda skal vörsluútgáfu. 

4.4.1 Vörsluútgáfa/gagnapakki Þjóðskjalasafns 

Þriðja reglugerðin eru reglur Þjóðskjalasafns Íslands um afhendingu á vörsluútgáfum 

gagna úr rafrænum gagnakerfum afhendingarskyldra aðila nr. 100/2014 sem er 

uppfærsla frá fyrri reglum nr. 626/2010. Hugtakið vörsluútgáfa hefur sömu merkingu og 

upplýsingapakki OAIS (sjá hluta 3.4.1). Sørensen (2012) notar hugtök OAIS í kynningu 

sinni á aðferðum Ríkisskjalasafns Danmerkur. Megin hluti íslensku reglanna felst í 

lýsingu á þeim kröfum sem gerðar eru til varðveisluforms vörsluútgáfunnar. Í 3. gr. er 

tekið fram að Þjóðskjalasafn Íslands getur valið annað varðveisluform ef þess gerist 

þörf. Mikið er um tæknilegar upplýsingar í viðaukum reglanna en hér verður aðeins 

stikklað á stóru. Að auki íslenska textans er litið til leiðbeininga Ríkisskjalasafns 

Danmerkur (Statens Arkiver, 2013b) 

Almennar reglur vörsluútgáfu eru að hún skal ekki innihalda dulritaðar upplýsingar. 

Hún skal innihalda öll gögn og skjöl frá ákveðnu tímabili þar sem ekki er bætt við eða 

breytt, eða stöðuafrit allra gagna og skjala frá tilteknu tímabili. Ef ekki er notast við 

skjalavörslutímabil eða skjöl eru flutt á milli tímabila skal merkja þau sérstaklega. Á 

mynd 7 má sjá að vörsluútgáfan skiptist í þrjá hluta, innihald gaga, upplýsingar um 

vörsluútgáfuna og uppbyggingu gagna. 

 

Innihald gagna: Skiptist í töflur með stöðluðum gagnatögum (e. data types) og í 

stafræn skjöl (til dæmis bréfum, skýrslum, reikningu og ljósmyndum), hljóð-, 

myndskeið og landfræðileg gögn á stöðluðum skrásniðum. 

Innihald tafla skal geyma sem sér XML-skrá fyrir hverja töflu ásamt samsvarandi 

gerðarlýsingu. Gagnatögin sem leyfileg eru koma úr staðlinum SQL:1999 (ISO/IEC 

9075, 1999). Í XML-skránni eru þau sett fram sem gagnatög samkvæmt viðmiðum fyrir 

XML gerðarslýsingarskrár. Dæmi um flokka gagnataga eru texti, heiltala, Boole-breyta, 

dagsettning og tími. Texti í töflum og lyklaskrám vörsluútgáfunar skal fylgja Unicode-

staðlinum og reglum um leyfilegt tákn í XML-skrám. Stafræn skjöl skulu vera á 

eftirfarandi sniðum: 

 

 

 

Lýsing á 
skjalasafni 

Lýsing á 
samhengi skjala 

Upplýsingar um 
töflur 

vörsluútgáfu 

SQL-fyrirspurnir 

Lýsingar á notkun, gagnainnihaldi og uppbyggingu kerfisins 

 

 

Vörsluútgáfa 

Innihald gagna 
Upplýsingar um 

vörsluútgáfu 
Uppbygging gagna 

Töfluinnihald Stafræn skjöl 
Uppbygging 

mappa 
Uppbygging 

töflugagnasafns 
Lyklaskrár 

Auðkennisnúmer 

Mynd 7. Uppbygging vörsluútgáfu.   
Heimild: (Statens Arkiver, 2013b) 

 TIFF eða JPEG-2000 fyrir myndefni Taka skal mið af efninu þegar snið og 

þjöppunaraðferðir eru valdar. Til dæmis hentar 1-bita Tiff með LZW-þjöppun 

fyrir tvítóna skjöl (svart eða hvítt) og JPEG-2000 hentar vel fyrir stjórar 

ljósmyndir eða kort. 

 Hljóðskrár skulu almennt vera á MP3-sniði en Þjóðskjalasafn Íslands getur leyft 

að notað sé einnig WAVE-snið. 

 Myndbönd skulu vera á MPEG-2 eða MPEG-4 sniði, ef hljóð fylgir skal það 

vera MP3. 

 Gögn úr landupplýsingakerfum ásamt öðrum landfræðilegum gögnum skal vista 

sem GML-skrár. Þær XML-gerðarlýsingar sem eru nauðsynlegar til þess að 

staðfesta GML-skrárnar skulu vera með í vörsluútgáfunni. 

Gæði skjala skulu ekki minnka við gerð vörsluútgáfu nema ef það fylgir óhjákvæmilega 

notkun ofantalinna skrásniða eða leiðbeiningum sem viðtökuskjalasafnið skilgreinir. 

Upplýsingar um vörsluútgáfuna: Þær samanstanda af lýsingu á hlutverki 

gagnakerfisins sem gögnin koma úr, gagnainnihaldi þess og uppbyggingu sömu gagna í 

vörsluútgáfunni. Upplýsingarnar skiptast í eftirfarandi þætti: 

 Lýsingu á skjalasafni sem inniheldur upplýsingar um númer vörsluútgáfunnar, 

upphafs og lokadagsetningu afhentra gagna, heiti skjalamyndara, heiti og tilgang 

kerfis, kennitölur, gagnanotendur, upplýsingar um aðgangstýringar og álíka. 

 Lýsingu á samhengi skjala. Inniheldur skjöl sem skýra hlutverk gagnakerfisins 

ásamt uppbyggingu þess og virkni. Efni skjalanna getur verið margvíslegt, frá 

lögum og reglum sem varða kerfið, gæðastjórnun skjalamyndarans eða 

skráningu á gerð vörsluútgáfunnar. 

 Upplýsingar um töflur vörsluútgáfunnar sem innihalda skráningu á töflum og 

venslum á milli þeirra. Meðal annars skulu koma fram upplýsingar um 

gagnasafnið, listi yfir töflurnar, heiti einstakra tafla og dálka þeirra, upplýsingar 

um aðal-, framandlykla og um gagnatög. 

 SQL-fyrirspurnir. Þjóðskjalasafns Íslands getur ákveðið að vörsluútgáfa eigi að 

innihalda skilgreiningu á SQL-fyrirspurnum sem skráningu á samhengislýsingu í 

vörsluútgáfunni. 

Uppbygging gagna: Þar er um að ræða,  

 skipulag skráasafns (skiptingu skráa í möppur),  

 lyklaskrár á XML-sniði sem skilgreina uppbyggingu gagna vörsluútgáfunnar, 

lýsingu á samhengi hennar og skrá með lista yfir þau stafrænu skjöl sem 

vörsluútgáfan inniheldur, 

 töflugagnasafnssuppbyggingu á 1. normalformi eða hærra
7
, tilgreint í viðeigandi 

lyklaskrá. 

Allir lyklar í vörsluútgáfunni skulu hafa einkvæmt auðkenni. Ef skjalavörslukerfi 

geymir skjöl á merkingarbæran hátt skal umbreyta þeim í eina eða fleiri töflur. Þetta á 

til dæmis við um þegar skjölum er raðað skipulega í möppur, uppbygging mappanna er 

þá breytt í töflu. Innihald vörsluútgáfunnar skiptist í eftirfarandi skráarsöfn (tafla 4) 

Tafla 4. Skráarsöfn vörsluútgáfu 

Heiti skráarsafns  Lýsing  Skylda  Staðsetning  

Indices  Lyklaskrár Já  Alltaf á fyrstu einingu 
afhendingarmiðils  

Tables  Töfluinnihald Já  Má staðsetja frjálst og má 
skipta upp á fleiri 
afhendingarmiðla  

ContextDocumenta- 
tion  

Lýsing á samhengi  Já  Alltaf á fyrsta 
afhendingarmiðli  

Schemas  XML-gerðarlýsingar. Skráarsafn 
gerðalýsinga skal vera með tvö 
skráarsöfn: standard og 
localShared  

Já  Alltaf á fyrsta 
afhendingarmiðli  

Documents  Tilheyrandi skjöl, hljóð- og 
myndskeið, landfræðileg gögn 

Nei  Má staðsetja frjálst og má 
skipta upp á fleiri 
afhendingarmiðla  

Heimild: reglur Þjóðskjalasafns Íslands nr. 100/2014, mynd 4.1 

Skáarsöfnin innihalda ýmsar skrár sem ekki er tilefni til þess að útlista nánar hér. Þó er 

vert að nefna fileIndex.xml-skrána í Indices. Hún á að innihalda tæmandi lista yfir allar 

skrár sem er að finna í vörsluútgáfunni og prófsummu fyrir þær (töflur líka) sem hægt er 

                                                 
7
 Normalform eru stigskiptar reglur fyrir innihald og uppbyggingu tafla í gagnasafni sem fylgir 

töflulíkaninu (e. relational model). 1. normalform er grunnurinn, hærri form bæta ofan á auka reglum.  

að nota til þess að fylgjast með heilleika gagnanna (sjá hluta 3.4.5). Myndræna 

framsetningu af hlutum vörsluútgáfu og uppbyggingu hennar má sjá á mynd 8.  

 

Mynd 8. Myndræn framsetning af hlutum og uppbyggingu vörsluútgáfu. 

Heimild: Statens Arkiver (2013b), íslenskur texti eru viðbætur höfundar. 

Ríkisskjalasafn Danmerkur hefur þróað hugbúnaðinn Ada, til þess að prófa 

vörsluútgáfur og staðfesta að þær standist kröfur Ríkisskjalasafnsins. Að auki má 

nálgast á heimasíðu Ríkisskjalasafns Danmerkur (og Þjóðskjalasafns Íslands) hugbúnað 

til þess að aðstoða við gerð lyklaskráa. Einnig má finna þar tilbúnar gerðarlýsingar. 

Þjóðskjalasafn Íslands notar sama hugbúnað og hér er lýst (Þjóðskjalasafn Íslands, e.d.-

b).   

4.5 Stafræn varðveisla Þjóðskjalasafns - samantekt 

Meðal hlutverka Þjóðskjalasafns Íslands er að vera framkvæmdaraðili opinberrar 

skjalavörslu og skjalastjórnar. Þjóðskjalasafn Íslands setur reglur er varða, meðal 

annars, stafræna varðveislu. Opinberir aðilar sem hafa lagalega skyldu til þess að skila 

gögnum sínum inn til Þjóðskjalasafns Íslands skulu tilkynna því gagnasöfn sín og 

skjalavörslukerfi. Þjóðskjalasafn Íslands metur hvort gagnasöfnin innihaldi gögn sem 

skal varðveita og veitir samþykki fyrir notkun skjalavörslukerfa. Það er byggt á því 

hvort hægt sé að flytja gögn út úr kerfinu til varðveislu. Aðferðir Þjóðskjalasafns 

Íslands fylgja reglum Ríkisskjalasafns Danmerkur (Statens Arkiver) sem veitir aðgang 

að hugbúnaði sínum og þekkingu.  

Til þess að hægt sé að skila gögnum til Þjóðskjalasafns Íslands þurfa þau að vera á 

ákveðnu formi (vörsluútgáfu). Markmiðið með vörsluútgáfunni er að gögnin skuli fylgja 

fáum stöðlum til þess að lágmarka hættu á úreldi skrásniða og til þess að tryggja 

langtímavarðveislu. Gagnasöfn skulu vera í samræmi við töflulíkanið, í vensluðum 

töflum með einkvæma lykildálka, geymd sem XML skrá. Stafræn skjöl skulu vera á 

ákveðnum varðveislusniðum. Skil gagna til Þjóðskjalasafns Íslands virðast hafa farið 

hægt af stað sem gæti skýrst af hárri prósentu opinberra stofnanna sem hafa ekki innleitt 

fullnægjandi skjalavörslu.  

 5. Lokaorð 

Hér að framan var gert grein fyrir varðveislu stafrænna gagna. Í upphafi voru 

grundvallareiginleikar stafrænna gagna skoðaðir. Næst voru talin upp vandamál og 

lausnir, sem viðkoma stafrænni varðveislu almennt, og í lokin litið til Þjóðskjalasafns 

Íslands og aðferða þess sem dæmi um framkvæmd varðveislu. Varðveisla stafrænna 

gagna er enn sem komið er óleyst vandamál með tilliti til langs tíma, 50-100 ár og 

lengra. Tölvutæknin sem myndar gögnin þróast stöðugt sem felur í sér tvær áskoranir 

fyrir varðveislu. Annars vegar úreldast geymslumiðlar og skrásnið þegar ný tækni tekur 

við, og hinsvegar verða til nýjar tegundir gagna eins og netsíður sem þarfnast eigin 

varðveisluaðferða.  

Fræðilega séð geta stafræn gögn enst í langan tíma, ef tryggur geymslumiðill finnst, en 

til þess að þau verði áfram læsileg þarf einnig að varðveita þekkingu um hvernig 

gögnunum er raðað á þann miðil, hvernig skrásnið gagnanna eru uppbyggð og hvernig 

tölvubúnaðurinn skal meðhöndla þau til þess að birta upplýsingarnar á merkingarbæran 

hátt fyrir notandann.  

Ein helsta lausnin á langvarandi aðgengi felst í að gögn séu geymd á staðlaðan hátt, að 

uppbygging þeirra fylgi sniðum sem eru vel þekkt og læsileg af mörgum kerfum. Til 

þess að gera ráð fyrir áframhaldandi þróun þarf að vera hægt að flytja gögnin á nýtt 

skrásnið ef útséð er með að það eldra muni úreldast. Gögnin eru þannig flutt eða ferjuð 

áfram til þess að halda í við þróun tækninnar. Varðveisluaðferðir Þjóðskjalasafns 

Íslands byggja á þessum grunni. Gögnum skal skilað í formi varðveislupakka sem fylgir 

skilgreindum reglum um uppbyggingu og notkun skrásniða. 

Eftir að hafa kynnst stafrænni varðveislu betur er það álit höfundar að þörf sé á 

ákveðinni tækniþekkingu fyrir þá bókasafns- og upplýsingafræðinga, skjalfræðinga, 

sagnfræðinga og aðra sem vinna við skjalastjórn eða á safni þar sem stafræn gögn eru 

varðveitt. Einnig er mikilvægt að gott samstarf sé milli skjalastjóra og þeirra sem vinna 

við upplýsingatækni og að þeir síðarnefndu þekki og skilji þau verkefni og kröfur sem 

tengjast varðveislu stafrænna gagna.   

Þekking á töflugagnasöfnum, XML og skrásniðum er grunnur að betri skilningi á 

stafrænni varðveislu í það minnsta hvað skil til Þjóðskjalasafns Íslands varðar. 

Leiðbeiningar Þjóðskjalasafns Íslands eru þegar þetta er ritað takmarkaðar við 

tæknilegar kröfur til gerðar vörsluútgáfu. Leiðbeiningar Ríkisskjalasafns Danmerkur eru 

betri en þær skortir einnig sýnishorn af upprunalegu kerfi og samsvarandi vörsluútgáfu 

þess til þess að hægt sé að skoða umbreytinguna útfrá raunverulegu dæmi. Hugsanlega 

gæti það verið hugmynd að framtíðarlokaverkefni nemenda í bókasafns- og 

upplýsingafræði.  

Meginlærdómurinn sem draga má af framkvæmd stafrænnar varðveislu er að það er 

mikilvægt að skipuleggja gagnakerfin frá byrjun með varðveislu í huga, frekar en að 

eyða ómældri vinnu í það seinna meir. Í upphafi skal „endinn“ skoða. 

